
Formáli 

Þessi ritgerð er 30 ETCS eininga lokaverkefni til meistaraprófs í umhverfis- og 

auðlindafræði frá Viðskiptafræðideild Háskóla Íslands. 

Rannsókn og skrif ritgerðar á borð við þessa er mikil vinna. Ferlið er langt og strangt 

og því skiptir höfuðmáli að hafa góða leiðbeinendur sem styðja við bakið á manni þegar 

á móti blæs. Leiðbeinandi minn, Lára Jóhannsdóttir á miklar þakkir skildar fyrir 

samstarfið, stuðninginn og góða leiðsögn. Hún hefur miðlað mikill þekkingu til mín, bæði 

í náminu og í ritgerðarferlinu. Athugasemdir Láru og vandaður yfirlestur eru 

ómetanlegur þáttur í gerð þessarar ritgerðar. Ég vil einnig þakka Ingu Guðrúnu 

Kristjánsdóttur fyrir þá aðstoð og þann stuðning sem hún veitti mér í upphafi 

rannsóknarinnar og við gagnasöfnun og greiningu.  

Þátttakendurnir fimm sem tóku þátt í rannsókninni fá sérstakar þakkir fyrir að gefa 

mér tækifæri til að kanna álit þeirra, upplifanir og framtíðarsýn á samfélagábyrgð 

fyrirtækja og umhverfismál. Án þeirra hefði ekkert orðið úr rannsókninni.  

Ég vil einnig þakka öllum þeim sem hafa stutt mig í gegnum verkefnið. Pabbi minn, 

Kjartan Hreinsson, á þakkir skildar fyrir yfirlestur. Eiginmaður minn, Hjörtur Hjartarson, 

hefur verið ómetanlegur stuðningur í gegnum allt námið mitt, ekki síst við gerð þessarar 

ritgerðar. Hann hefur hvatt mig áfram og kætt eins og honum einum er lagið. Fjölskylda 

mín, þá sérstaklega foreldrar og tengdamamma hafa reynst mér einstaklega vel þegar 

mikið var að gera með því að sinna börnunum mínum af alúð.  

Útdráttur 

Rannsóknin miðar að því að varpa ljósi á þá hvata sem ráðgjafar telja mest áberandi í 

fyrirtækjaumhverfinu á Íslandi varðandi samfélagsábyrgð og umhverfismál og hvað geti 

orðið til þess að fleiri fyrirtæki leggi áherslu á samfélagsábyrgð eða umhverfisvæna 

starfshætti. Rannsóknin byggir á hálf-stöðluðum viðtölum. Viðmælendur starfa allir hjá 

ráðgjafafyrirtækjum sem sinna ráðgjöf til annarra fyrirtækja á sviði samfélagsábyrgðar 

og umhverfismála, til dæmis við innleiðingu á umhverfisstjórnunarkerfum.   

Rannsóknin er gerð samkvæmt eigindlegri aðferðafræði og fólst gagnasöfnun í því að 

tekin voru viðtöl við fimm ráðgjafa á sviði samfélagsábyrgðar og/eða umhverfismála. 

Ellefu lykilþemu voru greind með opinni kóðun. Þau eru útboð og innkaup, lagasetning, 

yfirvöld, fjárhagur, neytendur, ímynd, áhugi, upplýsingagjöf og miðlun, sveitarfélög, 

umhverfisbókhald og gerð samfélagsskýrslna og nýsköpun og vöruþróun. Lykilþemunum 

eru gerð ítarleg skil út frá kenningum á sviði samfélagsábyrgðar og umhverfismála, 

ásamt því að þau eru borin saman við niðurstöður sambærilegrar rannsóknar á hvötum 

til aðgerða á sviði samfélagsábyrgðar.  

Niðurstöður rannsóknarinnar gefa innsýn inn í þætti sem hafa haft áhrif á þróun og 

framgang aðgerða fyrirtækja og stofnana á sviði samfélagsábyrgðar og umhverfismála. 

Þær gefa einnig hugmyndir um það hvaða hvatar eru líklegir til að hafa áhrif á íslensk 

fyrirtæki og stofnanir á komandi árum að mati ráðgjafa. Niðurstöður rannsóknarinnar 

endurspegla að miklu leyti niðurstöður samanburðarrannsóknar á íslenskum 

fyrirtækjamarkaði. Einn lykilþáttur niðurstaðna rannsóknarinnar er áhrifamáttur 

yfirvalda til þess að stýra framgangi samfélagsábyrgðar og umhverfismála á Íslandi. 

 

Lykilorð: Samfélagsábyrgð fyrirtækja, umhverfismál, umhverfisstjórnun, Ísland, hvatar, 

ráðgjafar 

Abstract 

The aim of this paper is to examine drivers of corporate social responsibility (CSR), with 

a special focus on environmental issues and environmental management, in Iceland, 

from the perspective of consultants working in the field.  

The paper is based on qualitative research. Five interviews, with consultants working 

either in CSR or Environmental management or both, were conducted. Eleven key 

themes were identified: tenders and procurement, law-making, authorities, finances, 

consumers, image, interest, disclosure and media, municipalities, environmental 

accounting and CSR reports and innovation and product development. These key 

themes are discussed in relation to theories on CSR and environmental management as 

well as other researches on related topics in Iceland.  

The results of the research provide a glimpse into development and further progress 

of CSR and environmental management in Iceland. They can also provide ideas on what 

drivers are likely to be influential on shaping the Icelandic business environment in the 

years to come. These results are compatible with the results of other researches in the 

field conducted in Iceland. One major factor in the results is the role and power the 

government can have on the progression of CSR and environmental management in 

Iceland.  

 

Keywords: Corporate social responsibility, environmental issues, environmental 

management, Iceland, drivers, consultants.  

1  Inngangur 

Samfélagsábyrgð fyrirtækja og umhverfismál eru viðfangsefni sem snerta öll fyrirtæki og 

stofnanir, hvort sem um ræðir á Íslandi eða heiminum öllum. Sífellt meiri áhersla er lögð 

á samfélagsábyrgð og umhverfismál í heiminum, einkum út frá málefnum á borð við 

hlýnun jarðar og mannréttindi. Einföld skýring á því hvað samfélagsábyrgð felur í sér, er 

að fyrirtæki og stofnanir axli ábyrgð á þeim áhrifum sem starfsemin hefur á fólk og 

umhverfið. Samfélagsábyrgð fyrirtækja nær til þriggja þátta: samfélags, efnahags og 

umhverfis. Hugmyndafræðin er að fyrirtæki sem sinna samfélagsábyrgð af alúð hagnist á 

því og í því felist fjárfesting til framtíðar. Umhverfismálin eru eins og sjá má hér að ofan 

órjúfanlegur þáttur samfélagsábyrgðar, en oftar en ekki eru þau sér málaflokkur innan 

fyrirtækja og stofnana.  

1.1 Markmið og rannsóknarspurningar 

Markmið þessarar rannsóknar er að varpa ljósi á hvata fyrirtækja á íslenskum markaði til 

þess að leggja áherslu á samfélagsábyrgð, sérstaklega á þá þætti sem snúa að 

umhverfinu, útfrá sjónarhóli ráðgjafa sem starfa á þessum sviðum. Rannsóknin byggir á 

hálf-stöðluðum viðtölum. Viðmælendur starfa allir hjá ráðgjafafyrirtækjum sem sinna 

ráðgjöf til annarra fyrirtækja á sviði samfélagsábyrgðar og umhverfismála, til dæmis við 

innleiðingu á umhverfisstjórnunarkerfum.  

Í þessari rannsókn verður leitast við að svara eftirfarandi spurningum: 

Hverjir eru helstu hvatar fyrirtækja til að taka upp umhverfisvænni starfshætti eða 

leggja áherslu á samfélagsábyrgð, að mati ráðgjafa sem starfa á sviði samfélagsábyrgðar 

og/eða umhverfismála? 

Hvaða hvatar geta ýtt undir frekari framgang aðgerða á sviði samfélagsábyrgðar og 

umhverfismála í íslensku viðskiptaumhverfi, að mati ráðgjafa sem starfa á sviði 

samfélagsábyrgðar og/eða umhverfismála? 

1.2 Mikilvægi rannsóknar og frumleiki 

Engin sambærileg rannsókn hefur verið gerð á Íslandi þar sem sjónum er beint að áliti og 

innsýn ráðgjafa á íslenskan fyrirtækjamarkað með tilliti til samfélagsábyrgðar og 

umhverfismála. Fram til þessa hafa aðrar íslenskar rannsóknir sem snúa að 

samfélagsábyrgð eða umhverfismálum beinst að afmörkuðum hópi fyrirtækja og þær 

sem hafa skoðað hvata sérstaklega hafa einnig takmarkast við ákveðna tegund 

fyrirtækja, s.s. vátryggingafélög sbr. rannsókn Snjólfs Ólafssonar, Brynhildar 

Davíðsdóttur og Láru Jóhannsdóttur frá árinu 2014 þar sem þau skoðuðu hvata 

vátryggingafélaga á Íslandi til aðgerða á sviði samfélagsábyrgðar.  

Rannsóknin miðar að því að varpa ljósi á þá hvata sem ráðgjafar telja mest áberandi í 

fyrirtækjaumhverfinu varðandi samfélagsábyrgð og umhverfismál og hvað geti orðið til 

þess að fleiri fyrirtæki leggi áherslu á samfélagsábyrgð eða umhverfisvæna starfshætti.  

Mikilvægi rannsóknarinnar getur verið innlegg í umræðu um samfélagsábyrgð 

fyrirtækja og umhverfismál. Hún getur einnig veitt innsýn í hvers konar hvatar munu fá 

fyrirtæki á komandi árum til þess að sinna samfélagsábyrgð og umhverfismálum af 

aukinni alvöru. Ritgerðin byggir á mati fimm ráðgjafa í umhverfismálum og 

samfélagsábyrgð fyrirtækja á því hverjir helstu hvatar fyrir fyrirtæki og stofnanir eru. 

Dregið er saman hvaða hvatar eru líklegir til þess að stuðla að auknum áhuga og vilja til 

þátttöku þessara fyrirtækja og stofnanna í framtíðinni.  

1.3 Uppbygging ritgerðar 

Ritgerðin er þannig uppbyggð að kafli 2 fjallar um samfélagsábyrgð fyrirtækja. Í honum 

er farið yfir skilgreiningar á því hvað samfélagsábyrgð er og fjórflokkun kenninga um 

samfélagsábyrgð. Fjórflokkunin tekur á helstu kenningum um samfélagábyrgð og þeim 

fjölmörgu undirþáttum sem í henni felast. Einnig er farið yfir innlendar og erlendar 

rannsóknir á samfélagsábyrgð í umfjöllun um fyrri rannsóknir.  Í þriðja kafla er fjallað 

sérstaklega um umhverfismál, en þar er farið í skilgreiningar á umhverfisstjórnun og 

helstu staðlar, viðmið og sáttmálar kynntir. Einnig er farið yfir kenningar Hoffmans 

(2000) um hvata til aðgerða á sviði umhverfismála. Í lok kaflans er gerð grein fyrir 

íslenskum rannsóknum um umhverfisstjórnun fyrirtækja. Rannsóknarhluti ritgerðarinnar 

hefst í kafla 4 þar sem gert er grein fyrir rannsóknaraðferðum. Þar er gerð grein fyrir 

rannsóknarspurningum, markmiðum rannsóknarinnar, vali á þátttakendum, 

gagnasöfnun og greiningu gagna. Í kafla 5 eru niðurstöður rannsóknarinnar kynntar og 

meginþemum rannsóknarinnar gerð ítarleg skil og niðurstöður styrktar með tilvitnunum 

úr viðtölum við viðmælendur. Í kafla sex eru niðurstöður rannsóknarinnar tengdar við 

fræðilega hluta ritgerðarinnar sem fjallað er um í kafla 2 og 3. Einnig er umræða um 

niðurstöðurnar sjálfar, rannsóknarspurningunum svarað og að lokum eru lokaorð 

ritgerðarinnar í kafla 7.  

2 Samfélagsábyrgð fyrirtækja 

Samfélagsábyrgð fyrirtækja (e. corporate social responsibility) eða samfélagsábyrgð í 

styttingu, er viðfangsefni um viðleitni fyrirtækja til að stuðla að sjálfbærri þróun, ekki 

einungis á efnahagslegum forsendum  heldur einnig á sviði samfélags- og umhverfismála 

(Henningfeld, Phol og Tolhurst 2006). Tengsl samfélagsábyrgðar og viðskiptalífsins miða 

að því að skoða reksturinn frá víðu sjónarhorni og ekki einungis einblína á skammtíma 

hámörkun á fjárhagslegu virði til hagsmunaaðila, á kostnað annarra þátta á borð við 

náttúru og samfélag. Til að njóta velgengni til lengri tíma þurfa fyrirtæki ekki einungis að 

nýta auðlindir samfélagsins og náttúrunnar, heldur einnig að fóstra þau samfélög sem 

þau starfa í og eru á margan hátt háð (Henningfeld o.fl., 2006). 

2.1 Saga samfélagsábyrgðar 

Upphaf þess sem við í dag fjöllum um sem samfélagsábyrgð fyrirtækja má rekja til 

Bowen ((1953)í Garriga og Melé, 2004) sem að skrifaði bókina Social Responsibilities of 

the Businessman sem fjallaði um samfélagsábyrgð viðskiptamanna. Það svið sem 

samfélagsábyrgð spannar í dag hefur breyst töluvert. Í dag nær hugtakið 

samfélagsábyrgð yfir mjög breitt svið, svið sem erfitt er að skilgreina mjög nákvæmlega. 

Þó eru uppi kenningar, nálganir og leiðbeiningastaðall á viðfangsefni þess sem reyna að 

marka það svið sem um ræðir. Í raun má segja að samfélagsábyrgð fyrirtækja snerti þá 

þætti þar sem rekstur fyrirtækja tengist samfélaginu, hvort sem það er náttúru, fólki, 

dýrum eða hverju sem skilgreina má sem þátt í samfélagi manna (Garriga og Melé, 

2004).  

2.2 Fjórir flokkar samfélagsábyrgðar 

Garriga og Melé (2004) settu í grein sinni Corporate Social Responsibility Theories: 

Mapping the Territory, fram flokkun á kenningum sem snúa að samfélagsábyrgð 

fyrirtækja. Sú flokkun var byggð á þeim þáttum sem Parsons (1961) sagði vera til staðar í 

öllum samfélögum. Það eru efnahagslegir, stjórnarfarslegir, félagslegir og siðferðilegir 

þættir.  

Samkvæmt Garriga og Melé (2004) fjallar fyrsti flokkurinn um efnahagslega þætti 

fyrirtækja. Þar er gert ráð fyrir að fyrirtækin séu „verkfæri“ til verðmætasköpunar og 

það sé eina hlutverk þeirra í samfélaginu. Í þeim skilningi verða allar samfélagslegar 

aðgerðir fyrirtækja að snúast um, eða leiða af sér, verðmætasköpun. Í þessum skilningi 

er samfélagsábyrgð leið fyrirtækja til að skapa verðmæti og skila hagnaði (Garriga og 

Melé, 2004).  

Annar flokkurinn snýr að samfélagslegum áhrifamætti fyrirtækja. Þar er gert ráð fyrir 

að fyrirtæki hafi sterka stöðu í samfélaginu. Þar er einnig fjallað um hvaða verkefni og 

skyldur fyrirtæki hafa gagnvart samfélaginu. Fyrirtækin verði að vera þátttakendur í 

samfélagslegu samstarfi milli fyrirtækja, yfirvalda og almennings (Garriga og Melé, 

2004). 

Þriðji flokkurinn  fjallar um kenningar um að fyrirtæki taki tillit til félagslegra þarfa og 

tvinni þær saman við rekstur fyrirtækjanna. Það byggist á því að fyrirtækin eru háð 

samfélaginu með rekstur sinn og vöxt og því þurfi þau að fóstra og rækta samband sitt 

við samfélagið (Garriga og Melé, 2004).  

Fjórði og síðasti flokkurinn fjallar um að samband fyrirtækja og samfélags sé byggt á 

siðferðilegum gildum. Fyrirtækin ættu að samþykkja samfélagslegar skyldur sínar og 

koma fram sem ábyrgir þegnar í samfélaginu (Garriga og Melé, 2004). 

Hér á eftir verður fjallað um þessa fjóra flokka og undirflokka byggt á samantekt 

Garriga og Melé (2004).  

2.2.1 Kenningar um efnahagslega þætti samfélagsábyrgðar 

Kenningar sem snúa að efnahagslegum þáttum samfélagsábyrgðar eiga það 

sameiginlegt að vera í raun verkfæri til að ná efnahagslegum markmiðum og skapa 

verðmæti eða skila hagnaði. Það eru því skyldur fyrirtækja gagnvart hagsmunaaðilum 

sem vega þyngst í samfélagslegri starfsemi þeirra (Garriga og Melé, 2004).  

Kenningunum má skipta í þrjá hópa, eftir því hvert efnahagslegt markmið þeirra er. 

Þessi markmið miða að því að ná samkeppnisforskoti, hámörkun á arði til hluthafa og 

þriðji hópur kenninganna snýr að markaðssetningu (Garriga og Melé, 2004).  

Samkeppnisforskot 

Kenningar sem að fjalla um samkeppnisforskot sem öðlast má með því að leggja áherslu 

á samfélagsábyrgð snúa að miklu leyti að því hvernig best sé að ráðstafa auðlindum í 

samræmi við langtíma markmið fyrirtækja, í þeim tilgangi að starfa í sátt við samfélagið 

og öðlast samkeppnisforskot á keppinauta á markaði. Porter og Kramer (2002) notuðu 

demant Porters (1998), sem upphaflega var greiningartæki til þess að greina 

samkeppnishæfni þjóða, og yfirfærðu hugmyndafræðina yfir á aðgerðir fyrirtækja á sviði 

samfélagsábyrgðar. Porter og Kramer (2002) lögðu áherslu á stöðu fyrirtækja innan 

samfélagsins og að tækifæri fyrirtækja til þátttöku og áhrifa í samfélaginu séu meiri en 

einstaklinga og með því að nýta sér sérþekkingu geti fyrirtæki skapað sér ákveðið 

samkeppnisforskot, til dæmis með bættri ímynd.  

Starfsgrundvöllur fyrirtækja byggist óumdeilanlega á auðlindum í formi mannauðs, 

þekkingar eða náttúrulegra auðlinda. Það sem skapar fyrirtækjum samkeppnisforskot er 

hvernig fyrirtækin hugsa um auðlindirnar sem eru grundvöllur rekstursins. Það að nýta 

vel auðlindir í sátt og samlyndi við samfélagið ætti að vera forgangsmál fyrirtækja til 

lengri tíma og þar með auka möguleika þeirra á að ná samkeppnisforskoti (Porter og 

Kramer, 2002).  

Porter og van der Linde (1995) vildu meina að fyrirtæki geti alltaf bætt sig og með því 

að sinna umhverfisvernd þá virki það sem hvatning til að gera betur. Fyrirtækin líti á 

umhverfisvernd sem tækifæri og móti stefnu til að minnka umhverfisáhrif á borð við 

losun úrgangs og sóun og skapi þar með meira rými fyrir nýsköpun, veiti 

samkeppnisforskot og hafi jákvæð áhrif á fjárhagslega afkomu fyrirtækjanna. Sú sýn, að 

umhverfisvernd hafi jákvæð áhrif á framleiðni og veiti samkeppnisforskot er kölluð 

gagnkvæmur ávinningur (e. the win-win perspective). Hoffman (2000) skýrði þessa 

kenningu vel í bók sinni Competitive Environmental Strategy, þar sem hann sagði að sá 

kostnaður sem fellur á fyrirtæki við að sinna umhverfismálum hverfi nánast með þeirri 

nýsköpun sem á sér stað innan fyrirtækja í kjölfarið og þeim tekjum sem af því myndast 

eins og sjá má á mynd 1. 

Mynd 1. Gagnkvæmur ávinningur (Hoffman, 2000, bls 7) 

Andstætt kenningunni um gangkvæman ávinning er kenningin um einhliða ávinning (e. 

the win-lose perspective) þar sem áherslan er á að fyrirtæki reyni ávallt að gera eins vel 

og þau geti og með því að sinna umhverfismálum þýði það fjárútlát og minnki þar með 

samkeppnishæfni þeirra. Þessi kenning leggur áhersluna á að samkeppnishæfni og 

umhverfisvernd geti ekki vegið hvort annað upp, heldur muni annar þátturinn alltaf lúta 

í lægra haldi eins og sjá má á mynd 2 (Hoffman, 2000).  

 

Mynd 2. Win-lose kenningin (Hoffman, 2000, bls 5) 

Samfélagsábyrgð fyrirtækja er oftar en ekki tengd við kostnað fyrirtækja. Porter og 

Kramer (2006) benda aftur á móti á að í samfélaglega ábyrgum rekstri leynast tækifæri, 

svo sem í nýsköpun eða aðgengi að nýjum mörkuðum. Flest fyrirtæki miða markað sinn 

við há- og meðaltekju hópa samfélagsins. Þegar horft er til þess að stór hluti mannkyns 

er ekki í þessum tekjuhópum, er ljóst að mörg tækifæri geta falist í nýsköpun og 

markaðssetningu til þess að koma til móts við þarfir tekjulægstu hópanna (Grarriga og 

Melé, 2004).  

Tækifærin sem falist geta í nýsköpun og markaðssetningu tekjulægstu hópa heimsins 

eru mörg. Prahalad (2006) heldur því fram að hægt sé að ná fram sjálfbærum 

gagnkvæmum ávinningi þar sem þeir tekjulægstu eru virkjaðir til nýsköpunar og 

framþróunar og fyrirtækin sem sinna þeim markaði með vörum og þjónustu skili 

hagnaði. Prahalad (2006) telur að útbreiðsla nýsköpunar út frá lægstu tekjuhópunum sé 

lykillinn að því að leysa fátæktarvanda heimsins. Til þess þurfi aðkomu ríkistjórna, 

samfélagsstofnana, stórra fyrirtækja og tekjulægstu hópanna. Prahalad (2006) nefnir 

máli sínu til stuðnings píramída um skiptingu auðs í heiminum sem sjá má á mynd 3. Þar 

kemur fram að á botni píramídans, tekjulægsti hópurinn,  séu 4 milljarðar manna. Það sé 

því eftir miklu að sækjast að skapa markað sem sinnir þörfum þessa hóps.  

 

Mynd 3. Misskipting auðs í heiminum (Prahalad, 2006, bls 4) 

 

   



 

19 

Hámörkun á virði fyrir hluthafa 

Að hámarka virði fyrir hluthafa í fyrirtækjum er vel þekkt aðferð sem byggist á því að 

fjárfestingar sem samfélagið gerir kröfur um og  samtímis auka virði fyrir hluthafa, eru 

fjárfestingar sem að fyrirtækið eigi að leggja í. Að sama skapi, ef að kröfur samfélagsins 

og fjárfestingar tengdar slíkum kröfum muni valda fyrirtækjum engu nema útgjöldum þá 

eigi tvímælalaust að forðast aðgerðir af þeim toga. Mikilvægt er fyrir fyrirtæki að þær 

aðgerðir sem þau taka sér fyrir hendur endurspeglist af heilindum og gegnsæi (Garriga 

og Melé, 2004). Hoffman (2000) setti fram það sem kallað er blönduð leið (e. mixed-

motive scenario) til að ná fram bæði umhverfisvernd og samkeppnishæfni. Í kaflanum 

hér að framan var fjallað um gagnkvæman ávinning og einhliða ávinning af því að sinna 

umhverfismálum útfrá efnahagslegum forsendum fyrirtækja. Blandaða leið Hoffman er 

eins konar sáttamiðlun milli þessara tveggja sjónarmiða. Þannig sé best hægt að tryggja 

hagsmuni fyrirtækja og umhverfis eða samfélags.  

Friedman (1970) fjallar um hámörkun á virði fyrir hluthafa. Möguleiki er fyrir fyrirtæki 

að ná hámörkun virðis með því að hugsa til lengri tíma. Langtímamarkmið fyrirtækja 

ættu að tengjast samfélaginu sterkum böndum. Þá sérstaklega ef fyrirtæki eru 

starfsvettvangur marga einstaklinga í tiltölulega litlu samfélagi, þá skipti mestu máli fyrir 

fyrirtækin að aðgerðir þeirra séu í sátt við nærumhverfið og jafnvel verði til þess að efla 

þau og styrkja þannig traust starfsmanna og samfélagsins á fyrirtækin. Það verði til þess 

að styrkja rekstargrundvöll þeirra til lengri tíma og þar með auka möguleika þeirra á að 

hámarka virði til hluthafa.  

Svipaðri niðurstöðu komst Jensen (2000) að í því sem hann kallar „upplýst virðis 

hámörkun“ (e. enlightened value maximization). Þar leggur hann áherslu á að fyrirtæki 

hafi langtíma hámörkun virðis sem eitt af sínum markmiðum. Það sé því nauðsynlegt 

fyrir þessi fyrirtæki að hugsa marga leiki fram í tímann, en ekki leika einn leik í einu.  

Markaðssetning  

Markaðssetningu fyrirtækja á sviði góðgerðamála getur verið ábatasöm bæði fyrir 

fyrirtæki sem og fyrir góðgerðasamtök. Varadarajan og Menon (1988) sögðu tækifæri 

fyrirtækja til markaðssetningar í tengslum við góðgerðastarfsemi byggja á því að sala 

eða viðskipti fyrirtækja við almenning verði til þess að ákveðin upphæð sölunnar fari til 

tiltekins góðgerðafélags. Þar með hvetji það til aukinnar sölu ásamt því að auka tekjur 

fyrirtækjanna. Þau bæti jafnframt ímynd sína með því að gefa hluta ágóðans til 

góðgerðarstarfsemi.  

Smith og Higgins (2000) velta upp þeirri hugmynd að neytendur grípi tækifæri þar 

sem þeir geta keypt vöru eða þjónustu og styrkt gott málefni í leiðinni til þess að breyta 

vali sínu á vörumerkjum og telji sig vera siðferðilega betri neytanda í kjölfarið. 

Markaðssetningu á þessu sviði má oft tengja við ímyndarvandamál hjá fyrirtækjum. 

Kotler og Lee (2005) sögðu að gjafir fyrirtækja til góðgerðarmála í þeim tilgangi að bæta 

ímynd fyrirtækja væru út frá skammtímasjónarmiðum og væru ótengd stefnu 

fyrirtækjanna sjálfra. Markmið fyrirtækjanna ætti að vera að tengja gjafir til 

góðgerðamála stefnu sinni og markmiðum. Markaðssetning fyrirtækja á sviði 

góðgerðamála má til dæmis rekja til þess að fyrirtæki noti hana til þess að vega á móti 

neikvæðri umræðu um fyrirtækin og starfsemi þeirra. Einnig hefur þessi aðferð reynst 

heppileg til þess að stækka viðskiptavinahópa eða til þess að komast inn á nýja markaði 

(Varadarajan og Menon, 1988). 

2.2.2 Kenningar um samfélagslegan áhrifamátt 

Kenningar í þessum flokki fjalla um tengsl milli viðskipta og samfélags. Þær fjalla um 

valdaskipan og ábyrgð fyrirtækja, samfélagsins og yfirvalda. Þrjár megin nálganir eru í 

þessum flokki kenninga: Stjórnarskrárhyggja fyrirtækja, fyrirtæki sem samfélagsþegn og 

samfélagssamningar (Garriga og Melé, 2004).  

Stjórnarskrárhyggja fyrirtækja 

Einna fyrstur til þess að skoða samhengi milli valds fyrirtækja í samfélaginu og þau áhrif 

sem hljótast af þessu valdi var Davis ((1960), í Garriga og Melé, 2004). Hann skilgreindi 

fyrirtæki sem stofnanir í samfélaginu sem hafi það hlutverk að nota vald sitt á ábyrgan 

hátt. Hann benti á að þeir þættir sem veita fyrirtækjum vald séu bæði úr innra og ytra 

umhverfi þeirra.  Valdið sé þannig að sé það ekki notað, þá flyst það yfir til annarra aðila. 

Þeir sem hafa áhrif til takmörkunar á valdinu eru mismunandi hagsmunaaðilar og áhrif 

þeirra og valdatakmörkun minnir einna helst á hlutverk stjórnarskrár yfirvalda (e. 

corporate constitutionalism). Davis ((1967), í Garriga og Melé, 2004) setti einnig fram 

hugmyndir um tvenns konar samfélagsábyrgð fyrirtækja. Annars vegar að ábyrgðin væri 

byggð á samfélagslegum og efnahagslegum grunni og hins vegar að ábyrgðin væri á 

samfélagslegum grunni. Davis dregur fram þá hugmynd að ábyrgðin sé tvíþætt, þ.e. 

mannleg gildi og efnahagslegur ábati (Davis (1967), í Garriga og Melé, 2004). 

Fyrirtæki sem samfélagsþegn 

Kenningar um fyrirtæki sem virkan þátttakanda í samfélaginu, samfélagsþegn (e. 

corporate citizenship) hafa verið á lofti í nokkra áratugi og verið notaðar í samhengi við 

samfélagsábyrgð fyrirtækja. Matten og Crane (2005) settu fram nokkuð víðtæka 

skilgreiningu á hvað felst í því að fyrirtæki sé ábyrgur samfélagsþegn. Lögð er áhersla á 

tækifæri fyrirtækja til þess að beita sér til góðra verka. Umfram það að fylgja lögum og 

reglum samfélagsins, þá hafi fyrirtæki, vegna sérstöðu sinnar og tengslum við 

samfélagið, beitt sér fyrir umbótum í samfélaginu. Þessar umbætur séu gerðar þar sem 

þeirra er þörf, óháð lögum og reglum eða framtaki yfirvalda.  

Samfélagssamningur 

Kenningin um samfélagsamning (e. integrative social contract theory)  var sett fram af 

Donaldsson og Dunfee (1994). Þar er varpað fram þeirri hugmynd að óformlegur 

samningur sé á milli fyrirtækja og samfélags og að hann feli í sér óbeinar skyldur sem að 

fyrirtæki hafi gagnvart samfélaginu. Þessi samfélagsamningur sé grundvöllur 

viðskiptasamninga milli ólíkra aðila sem byggi á heilindum og góðu viðskiptasiðferði.  

2.2.3 Kenningar um samfélagsábyrgð sem félagslegt afl 

Kenningar sem falla undir þennan flokk fjalla um það hvernig fyrirtækjum tekst að flétta 

kröfur samfélagsins saman við reksturinn. Kenningarnar taka einnig til hvernig fyrirtæki 

eru háð samfélaginu með vöxt, hagnað og tilvist. Fyrirtæki eiga að taka tillit til krafna 

samfélagsins og tryggja að starfsemi þess sé í takt við gildi samfélagsins. Kenningunum 

er hægt að skipta upp í fjóra flokka: Stjórnun álitaefna, ábyrgð fyrirtækja gagnvart 

almenningi, samfélagslega frammistöðu fyrirtækja og stjórnun hagsmunaaðila. Fjallað er 

um þessa flokka hér á eftir (Garriga og Melé, 2004).  

Stjórnun álitaefna 

Fyrirtæki og hegðun þeirra í samfélagi eru þrenns konar, samkvæmt Sethi (1975). Í 

fyrsta lagi það hvernig fyrirtæki bregðast við óvæntum uppákomum, til dæmis með 

forvörunum, samvinnu við yfirvöld og því að reyna að leysa málið með opnum hug og 

með viðleitni til að bæta ástandið. Í öðru lagi það að fara eftir settum reglum og lögum í 

starfsumhverfi fyrirtækja. Þriðja hegðunarmynstrið sem Sethi (1975) bar kennsl á var 

þegar fyrirtæki mæta kröfum, gildum og væntingum samfélagsins í starfsemi sinni.  

Oftar en ekki myndast gjá á milli væntinga samfélagsins af fyrirtækjunum og 

raunverulegri frammistöðu þeirra. Ackerman (1973) taldi þessi álitaefni vera á svæði 

sem hvorki telst vera ólöglegt eða refsihæft. Álitaefnin séu í raun væntingar 

samfélagsins sem að fyrirtækin þurfa að reyna að lesa í og aðlaga starfsemi sína að, til 

þess að starfa í sátt og samlyndi við samfélagið. 

Heugens (2002) komst að þeirri niðurstöðu með rannsóknum sínum á stjórnun 

álitaefna að fyrirtæki sem hafi áhyggjur af orðspori sínu myndu hagnast á því að taka 

skoðanir lykil hagsmunaaðila til skoðunar við ákvarðanatöku. Að íhuga vel og markvisst 

reyna að stjórna álitamálum innan fyrirtækja sé þeim til hagsbóta. Þátttaka 

hagsmunaaðila í ákvarðanatöku getur skipt miklu máli fyrir fyrirtæki, bæði fjárhagslega 

og þegar kemur að ímynd fyrirtækjanna.  

Ábyrgð fyrirtækja gagnvart almenningi 

Hugmyndir Preston og Post (1981) um samfélagsábyrgð fyrirtækja eru þannig að 

aðgerðir fyrirtækjanna eigi að ná til laga og reglugerða til jafns við gildi samfélagsins og 

ábendinga almennings. Þess vegna nota þeir hugtakið almenningur í stað samfélags. 

Skilgreining þeirra nær því til hins almenna borgara, en þeir halda því fram að hugtakið 

„samfélag“ geti verið einskorðað við þröngan hóp hagsmunaaðila fyrirtækis en taki ekki 

til samfélagsins sem heildar.  

Clark (2000) bar saman samfélagsábyrgð fyrirtækja og almannatengsl. 

Samfélagsábyrgð fyrirtækja og almannatengsl eiga sameiginlega þætti meðal annars það 

markmið að bæta samband milli fyrirtækja og mismunandi hagsmunaaðila 

fyrirtækjanna, s.s. almennings. Capriotti og Moreno (2007) fjölluðu einnig um tengsl 

samfélagsábyrgðar fyrirtækja og almannatengsla. Aðgerðir fyrirtækja séu metnar af 

ólíkum hópum hagsmunaaðila. Þessir hópar gera kröfur á fyrirtækin og meta þau út frá 

frammistöðu þeirra í samskiptum og afstöðu til hagsmunaaðila. 

Vogel (1986) telur fyrirtæki hafa haft meira rými áður fyrr til að velja hvaða 

samfélagslegu verkefnum þau sinntu. Í dag sé það rými minna og í mörgum tilfellum sé 

stjórnun samfélagábyrgðar fyrirtækja stýrt af hinu opinbera með aukinni lagasetningu 

sem snýr meðal annars að umhverfinu og öryggi starfsmanna. Þannig færist vald frá 

stjórnendum yfir til stjórnvalda.  

Samfélagsleg frammistaða fyrirtækja 

Líkan Carroll (1991) um samfélagslega frammistöðu fyrirtækja byggist upp af fjórum 

atriðum. Þau eru skilgreining á samfélagsábyrgð, hvaða málefni tengjast 

samfélagsábyrgð og útlistun á viðbrögðum við þessum málefnum.  

Carroll hélt því fram að til þess að skilgreina samfélagsábyrgð þurfi að taka á öllum 

þeim skyldum sem fyrirtæki hefur gagnvart samfélaginu. Því verði skilgreiningin að taka 

á efnahagslegum, lagalegum, siðferðilegum og valkvæðum málefnum. Þessa fjögurra 

þátta flokkun setti Carroll seinna fram í formi líkans sem sjá má á mynd 4, Píramída 

samfélagsábyrgðar (Carroll, 1991).   

 

Mynd 4. Píramídi Carrolls (Carroll, 1991, bls 42) 

Efnahagslegi þáttur líkansins fjallar um að reka fyrirtæki á hagkvæman hátt, stuðla að 

vexti þeirra og sjá til þess að fyrirtækin skili hagnaði. Þar eru hagsmunir hluthafa hafðir 

að leiðarljósi sem og hagsmunir starfsmanna fyrirtækja og möguleikar þess til þess að 

skapa störf í samfélaginu. Efnahagslegi þátturinn er neðsti hluti píramídans og markar 

grunninn að hinum þáttunum (Carroll, 1991).  

Lagalegi þátturinn fjallar um lög samfélagsins sem að fyrirtækin þurfa að fara eftir til 

þess að geta starfað í samfélaginu. Lög og reglugerðir mynda í raun eins konar 

leiðbeinandi ramma utan um starfsemina. Lagalegi þátturinn er ofan á efnahagslega 

þættinum í píramída Carrolls (Carroll, 1991).  

Siðferðilegi þátturinn fjallar um væntingar samfélagsins til fyrirtækjanna og þær 

venjur og siði sem eru í samfélaginu. Þær væntingar sem samfélagið hefur til fyrirtækja 

teygir sig lengra en lagaramminn gerir og oftar en ekki verða væntingar samfélagsins að 

kröfum sem seinna verða að lögum. Siðferðilegi þátturinn er þriðja lag píramídans 

(Carroll, 1991). 

Valkvæði þátturinn fjallar um mannlegu hlið samfélagsins og góðgerðarmál. Það eru 

þættir sem að fyrirtækjunum er frjálst að taka þátt í, en væntingar samfélagsins eru 

gjarnan á þá leið að fyrirtæki sem taka þátt í þess konar starfsemi séu að sinna vel 

hlutverki sínu sem þátttakendur í samfélaginu. Dæmi um þess háttar þátttöku eru 

fjárstuðningur við góðgerðarsamtök eða að starfsmenn gefi tíma sinn til að veita 

hjálparhönd (Carroll, 1991). 

Aðrar nálganir á þessa samþættingu hafa verið settar fram, meðal annars af Wartick 

og Cochran (1985) sem að byggðu sína kenningu á ofangreindri skilgreiningu Carrolls. 

Nálgun þeirra Wartick og Cochran er þó nákvæmari en Carrolls og tekur á fleiri þáttum 

sem tengjast stjórnun samfélagslegra álitamála og viðbrögðum samfélags. Þar er 

samþættingin byggð á mismunandi nálgunum líkt og sjá má í töflu 1.  

Tafla 1. Kenning um samfélagsþátttöku (Wartick og Cochran, 1985, bls 767) 

Stjórnun hagsmunaaðila 

Kenningin sem fjallar um stjórnun hagsmunaaðila (e. stakeholder management) tekur 

tillit til allra þeirra sem teljast hagsmunaaðilar fyrirtækja, hvort sem það eru aðilar sem 

hafa áhrif á, eða verða fyrir áhrifum af starfsemi fyrirtækjanna. Freeman ((1984) í 

Carroll, 2008) telur að hagsmunaaðilar fyrirtækja  geti verið úr mörgum ólíkum áttum, 

svo dæmi sé nefnt: birgjar, hluthafar, umhverfið, starfsmenn og nágrannar. Starfsemi 

fyrirtækja getur haft jákvæð eða neikvæð áhrif á hagsmunaaðila. Það hvernig fyrirtækin 

koma fram við þessa aðila hefur áhrif á það hvort að fyrirtækin njóti samþykkis og 

velgengi á markaði og í samfélaginu. 

2.2.4 Kenningar um samfélagsábyrgð byggða á siðferðilegum grunni 

Fjórði og síðasti flokkur kenninga um samfélagsábyrgð fjallar um tengsl milli viðskiptalífs 

og samfélags sem byggð eru á siðferðilegum gildum. Þessi gildi fjalla um það hvað telst 

siðferðilega rétt til þess að viðhalda góðu samfélagi. Þessar kenningar fjalla um: 

Hagsmunaaðila, alþjóðleg réttindi og sáttmála, sjálfbæra þróun og hag almennings 

(Garriga og Melé, 2004). 

Hagsmunaaðilakenningin 

Kenning um hagsmunaðila er í raun sú sama og sú sem nefnd var áður undir nafninu 

stjórnun hagsmunaaðila. Skilgreiningin á hverjir teljast til hagsmunaaðila er sú sama og 

mikilvægi þess að hagsmunaaðilar fyrirtækja séu ekki einungis þeir sem tengjast þeim 

fjárhagslega. Freeman ((1984) í Garriga og Melé, 2004) kom sínum hugmyndum um það 

hverjir teldust til hagsmunaaðila fyrirtækja á framfæri og skapaði þannig siðferðilega 

nálgun á viðfangsefnið sem áður hafði einskorðast við hluthafa eða þá sem höfðu 

fjárhagslegan ávinning af því að rekstur fyrirtækja gengi vel, óháð samfélaginu eða 

öðrum sem komu að rekstri og starfsemi þess.  

Alþjóðleg réttindi og sáttmálar 

Alþjóðlegir sáttmálar á borð við Sáttmála Sameinuðu þjóðanna um samfélagsábyrgð (e. 

UN Global Compact) og fleiri hafa á síðustu árum orðið stór hluti af þeim þætti 

samfélagsábyrgðar sem snýr að einstaklingum. Hlutverk þess konar sáttmála er meðal 

annars að standa vörð um mannréttindi. Sáttmálinn, sem og aðrir sambærilegir 

sáttmálar sem fyrirtæki geta gerst aðilar að eiga að tryggja að starfsemi fyrirtækis, hvar 

sem er í aðfangakeðjunni, endurspegli að réttindum og reglum sem fram koma í þeim, 

sé fylgt eftir. Þeir tryggja því bæði hag neytenda og samfélagsins (Garriga og Melé, 

2004).  

Sjálfbær þróun 

Hugtakið um sjálfbæra þróun var mikið í umræðunni fyrir þó nokkrum árum síðan. 

Hugtakið náði almennri útbreiðslu eftir að svokölluð Brundtlandskýrsla kom út árið 

1987. Skilgreining þeirrar skýrslu á því hvað sjálfbær þróun er: „Sjálfbær þróun er þróun 

sem fullnægir þörfum samtíðarinnar án þess að skerða möguleika komandi kynslóða til 

að fullnægja sínum þörfum“ (World Commission on Environment and Development, 

1987).  

Þegar Brundtlandskýrslan kom út voru megináherslur á umhverfismál, en síðan hefur 

hugtakið sjálfbær þróun og skilgreining þess víkkað töluvert, og í dag teljast 

efnahagslegir og félagslegir þættir órjúfanlegir hlutar skilgreiningar á sjálfbærri þróun. 

Þrískiptingu má útskýra nánar með svokallaðri þríþættri rekstrarniðurstöðu fyrirtækja 

(e. triple bottom line) þar sem í stað, eða samhliða, árlegu fjárhagslegu uppgjöri 

fyrirtækja, gera fyrirtæki sem nýta sér þessa hugmyndafræði grein fyrir áhrifum 

starfseminnar á fólk og umhverfi. Í stað hefðbundinna ársskýrslna eru gefnar út skýrslur 

þar sem upplýsingar um þessa þrjá þætti, efnahag, umhverfi og samfélag  eru dregnar 

fram og þeim gerð skil (Elkington, 2006).  

Þrískiptingin sem upphaflega var tengd við sjálfbæra þróun hefur verið yfirfærð yfir á 

samfélagsábyrgð fyrirtækja. Henni má lýsa myndrænt með samþættingarlíkani eins og 

sjá má á mynd 5 (Verify Sustainability, e.d.). Í líkaninu sést vel hvernig þættirnir tengjast 

og svið þeirra skarast. Grunnurinn er eins og áður hefur komið fram þrjár víddir, 

efnahagur, umhverfi og samfélag. Þar sem efnahagur og umhverfi samþættast eru atriði 

sem snúa að auðlindanýtingu, orkunýtingu og orkugjöfum heimsins. Þar sem umhverfi 

og samfélag samtvinnast eru atriði sem snúa að heilsu og öryggi, lagasetningu, 

loftslagsbreytingum og áfallastjórnun. Þar sem samfélag og efnahagur tvinnast saman 

eru atriði sem snúa að atvinnu og mannauðsmálum, nærsamfélaginu og ýmsum 

góðgerðarmálum. Þar sem allir þættirnir mætast, þ.e. í miðju líkansins, er hugtakið 

sjálfbær þróun. Sjálfbær þróun er því samþætting þessara ólíku þátta í þeim tilgangi að 

skapa langtíma sjálfbæran gróða og vöxt, hvort sem er fyrir þjóðir, umhverfið eða 

fyrirtæki (Verify Sustainability, e.d.). 

Mynd 5. Samþættingarlíkan sjálfbærrar þróunar (Verify Sustainability, e.d) 

Hagur almennings 

Kenningar um hag almennings (e. common good) snúa að því að fyrirtæki hafi hag 

almennings, hvort sem þeir teljast hagsmunaaðilar eður ei, í huga í allri starfsemi sinni. 

Það sé siðferðilega rétt af fyrirtækjum að gera það, verandi þátttakendur í samfélaginu. 

Fyrirtæki geta sinnt þessu hlutverki sínu á mismunandi vegu, með verðmætasköpun, 

þátttöku í samfélaginu og vellíðan almennings (Melé, 2002). Hugmyndir að baki 

kenningum um hag almennings eiga meðal annars rætur að rekja til Japan, þar sem 

áhersla var á að fyrirtæki og einstaklingur ynnu saman og að markmið þeirrar samvinnu 

væri hagsæld fyrir almenning í landinu (Kaku, 1997).  

2.3 ISO 26000 leiðbeiningastaðall um samfélagsábyrgð fyrirtækja 

Alþjóða staðlasamtökin (ISO) gáfu árið 2010 út leiðbeiningastaðal um samfélagsábyrgð 

fyrir fyrirtæki og stofnanir. Honum er ætlað að varpa ljósi á hvað samfélagsábyrgð felur í 

sér ásamt því að fyrirtæki og stofnanir geta nýtt sér hann til þess að setja sér markmið 

og innleiða starfshætti á sviði samfélagsábyrgðar. Staðallinn er, líkt og aðrir ISO staðlar á 

borð við ISO 14001 umhverfisstjórnunarstaðalinn og ISO 9001 gæðastjórnunarstaðalinn, 

þannig gerður að hann hentar fyrirtækjum og stofnunum af öllum stærðum og gerðum, 

hvar sem er í heiminum. Í staðlinum eru settir fram sjö kjarnaþættir samfélagsábyrgðar: 

Stjórnarhættir fyrirtækja, samfélagsþátttaka, umhverfismál, atvinnumál og 

starfsumhverfi, mannréttindi, sanngjarnir viðskiptahættir og neytendamál.  Allir þessir 

kjarnaþættir tengjast hver öðrum og saman mynda þeir svið samfélagsábyrgðar 

fyrirtækja og stofnana (Staðlaráð Íslands, e.d.).  

2.4 Fyrri rannsóknir  

Gríðarmargar rannsóknir hafa verið gerðar á sviði samfélagsábyrgðar fyrirtækja, bæði 

erlendar og íslenskar. Það er vandasamt verk að finna þær sem snerta viðfangsefni 

þessarar rannsóknar mest. Hér á eftir verður farið yfir niðurstöður nokkurra rannsókna 

sem tengjast samfélagsábyrgð annars vegar og ráðgjafafyrirtækjum hins vegar.  

2.4.1 Erlendar rannsóknir á samfélagsábyrgð 

Margar rannsóknir hafa verið gerðar erlendis á hvötum sem stuðla að samfélagsábyrgð 

fyrirtækja. Þær spanna mjög vítt svið, hafa margar ólíkar áherslur og hafa verið 

framkvæmdar í mörgum mismunandi löndum. Í kaflanum um samfélagsábyrgð og fjóra 

flokka samfélagsábyrgðar (2.2) var farið nokkuð vel í rannsóknir á þessu sviði. Ekki 

verður farið nánar í rannsóknir hérna einkum vegna þess að fókus þessarar rannsóknar 

er á Ísland og ráðgjafafyrirtæki sem hér starfa. Þess í stað verður gerð grein fyrir 

erlendum rannsóknum sem snerta samfélagsábyrgð og ráðgjafafyrirtæki.  

2.4.2 Íslenskar rannsóknir á samfélagsábyrgð 

Nokkrar rannsóknir hafa verið gerðar á samfélagsábyrgð fyrirtækja á Íslandi síðustu ár. 

Þar á meðal má telja rannsókn Dagnýjar Kaldal Leifsdóttur (2013) þar sem hún 

rannsakaði birtingamyndir samfélagsábyrgðar á heimasíðum 50 stærstu fyrirtækja á 

Íslandi. Niðurstöður þeirrar rannsóknar voru að meiri hluti fyrirtækjanna voru með 

einhverja þætti sem snéru að samfélagsábyrgð í stefnu sinni. Einnig komst hún að þeirri 

niðurstöðu að fylgni væri milli þess að vera með stefnu um samfélagsábyrgð og 

upplýsingagjöf um það hvernig fyrirtækin hafi staðið við þætti stefnunnar. Dagný komst 

einnig að því að aðaláhersluþættir fyrirtækjanna á sviði samfélagsábyrgðar tengdust 

viðskiptavinum, umhverfi og mannauð. Rannsókn Dagnýjar var að fyrirmynd erlendrar 

rannsóknar þar sem farið var í gegnum skýrslur á sviði samfélagsábyrgðar hjá 50 stærstu 

fyrirtækjum í heiminum.  

Harpa Dís Jónsdóttir (2009) skrifaði meistararitgerð byggða á rannsókn sinni á stöðu 

og framtíðarhorfum á samfélagsábyrgð fyrirtækja á Íslandi. Þar skoðaði hún hvernig 

stjórnendur stórra fyrirtækja á Íslandi skilgreindu hugtakið samfélagábyrgð og hvort að 

þau hefðu skriflega stefnu í málaflokknum, sem unnið væri skipulega eftir. Hún skoðaði 

einnig hvort að stjórnendur teldu að málaflokkurinn væri líklegur til að fá aukna athygli í 

kjölfar efnahagsþrenginga og hvort að þeir teldu að áherslubreyting yrði tveimur árum 

eftir framkvæmd rannsóknarinnar. Niðurstöður í rannsókn Hörpu Dísar voru að stærri 

fyrirtæki landsins voru líklegri til þess að vera með skriflega stefnu, en þau smærri. Það 

væri einkum vegna þess að það skipti þau meira máli að starfið á sviði 

samfélagsábyrgðar væri sýnilegt. Þessi sömu fyrirtæki voru einnig líklegri til að vinna 

með öðrum aðilum, líkt og stjórnvöldum og öðrum hagsmunaaðilum að stefnumótun.  

Ávinningur stærri fyrirtækja af því að sinna samfélagsábyrgð var talinn meiri en hjá 

minni fyrirækjum. Þegar litið var til framtíðahorfa þá töldu þátttakendur að aukin 

áhersla yrði á gegnsæi, heiðarleika og jöfnun launa á komandi árum.  

Snjólfur Ólafsson, Brynhildur Davíðsdóttir og Lára Jóhannsdóttir (2014) rannsökuðu 

samfélagsábyrgð íslenskra fyrirtækja sem eru aðilar að Festu, miðstöð um 

samfélagsábyrgð. Af 29 aðildarfyrirtækjum svöruðu 16 fyrirtæki þeim fjórum 

spurningum sem þeim voru sendar. Svörin við þessum spurningum voru svo greind og 

niðurstöðurnar bornar saman við niðurstöður annarra rannsókna, bæði íslenskra og 

erlendra. Niðurstöður rannsóknarinnar voru að fyrirtækin telja að krafa um að fyrirtæki 

sýni samfélagsábyrgð í verki sé sífellt að aukast. Í mörgum tilfellum eru ástæður fyrir 

aðgerðum á þessu sviði byggðar á fjárhagslegum forsendum, þ.e. að fyrirtækið beri 

einhvern fjárhagslegan hag af því að sinna málaflokknum. Ímynd fyrirtækisins virðist líka 

vera sterkur áhrifavaldur. Starfsmenn fyrirtækjanna voru einnig hvatar til aðgerða. Í 

svörum fyrirtækjanna var einnig hægt að sjá að hvatar til aðgerða koma frá mörgum 

ólíkum hagsmunaaðilum, bæði innan og utan fyrirtækisins, en þó síst frá stjórnvöldum. 

Þessi rannsókn Snjólfs, Brynhildar og Láru er sú íslenska rannsókn sem telst líkust þeirri 

sem þessi ritgerð fjallar um, og því samanburður á niðurstöðum þeirra eðlilegur í 

umræðu um niðurstöður þessarar rannsóknar (Snjólfur Ólafsson o.fl., 2014).  

Julia Vol (2012) gerði tilviksrannsókn þar sem hún skoðaði innleiðingu á stefnu um 

samfélagsábyrgð hjá Landsbankanum. Áhersla var á innleiðingarferlið sjálft út frá 

aðferðum breytingastjórnunar frekar en á stefnuna sjálfa. Julia lýsti í ritgerð sinni 

innleiðingarferlinu sjálfu ásamt því að fara yfir hugtök og fræði á bak við 

samfélagsábyrgð og aðferðafræði breytingastjórnunar. Þeir velgengisþættir sem hún 

kom auga á voru menntun og samskipti sem og að koma á stöðugum samskiptum við 

hagsmunaaðila.   

Dagný Arnarsdóttir (2009) gerði rannsókn á umræðu um samfélagsábyrgð í íslenskum 

fjölmiðlum. Í rannsókn sinni komst hún að því að á tíu ára tímabili frá 1999 til 2009 hefði 

umræðan um samfélagsábyrgð farið frá því að beinast að útdeilingu arðs fyrirtækja til 

þess að tengjast arðsköpun þeirra. Dagný ber kennsl á þróun hugtaksins en segir 

orðræðuna vera viðkvæma fyrir ytri aðstæðum í samfélaginu.  

Fleiri rannsóknir hafa verið gerðar sem snerta viðfangsefnið, en þær eru flestar til 

grunnprófs, og tengjast rannsóknarefninu aðeins að hluta. Það er því hægt að fullyrða 

að sambærileg rannsókn og sú sem hér verður fjallað um hefur ekki verið framkvæmd 

hér á landi. 

2.4.3 Rannsóknir á ráðgjafafyrirtækjum og samfélagsábyrgð 

Rannsóknir þar sem álit ráðgjafa, sem starfa í ráðgjafafyrirtækjum, á samfélagsábyrgð 

eru fáar, í raun svo fáar að einungis fannst ein rannsókn sem snertir þetta málefni. Það 

er rannsókn Skouloudis og Evangelinos (2014) þar sem meginviðfangsefnið var 

samfélagsábyrgð frá sjónarhorni ráðgjafa. Þar skoðuðu þeir álit ráðgjafa í Grikklandi. Sú 

rannsókn byggðist á viðtölum við ráðgjafa þar sem lögð var áhersla á að skoða einkenni 

ráðgjafar í samfélagsábyrgð innan Grikklands, hvata og álit ráðgjafanna á 

framtíðarhorfum samfélagsábyrgðar í Grikklandi. Niðurstöður rannsóknar þeirra 

Skouloudis og Evangelinos er að fákeppnismarkaður hvetji ráðgjafafyrirtæki til 

samkeppni og að ráðgjafafyrirtæki hafi mjög takmarkaðan áhrifamátt á hegðun 

viðskiptavina sinna. Til þess að efla framgang þessara mála í Grikklandi þyrfti að koma á 

fót samþættu kerfi sem að sæi til þess að samfélagsábyrgð yrði hluti af stefnumótun 

fyrirtækja.  

3 Umhverfismál 

Umhverfismál fyrirtækja eru órjúfanlegur þáttur samfélagsábyrgðar. Fyrirtæki þurfa 

ávallt að gera grein fyrir áhrifum starfsemi sinnar á umhverfið. Mörg fyrirtækja á Íslandi 

eru með einhvers konar umhverfisstefnu, umhverfisstjórnunarkerfi eða 

umhverfisvottun. Þessi rannsókn snertir bæði samfélags- og umhverfismál fyrirtækja, 

því oftar en ekki eru skilgreiningar á málefninu á þann veg að þær renna saman. 

Skilgreiningar þátttakenda í þessari rannsókn eru á þann veg og því er nauðsynlegt að 

fjalla um umhverfismál til jafns við samfélagsábyrgð fyrirtækja.  

3.1 Umhverfisstjórnun, viðmið, sáttmálar og staðlar 

Innleiðing og þróun umhverfisstjórnunarkerfa var fyrst kynnt til sögunnar í kjölfar Rio 

ráðstefnunnar árið 1992, um umhverfi og þróun (Nouri og Toutounchian, 2004). Til eru 

mörg mismunandi umhverfisstjórnunarkerfi. Öll veita þau skipulagðan aðgerðaramma til 

að vinna eftir. Þau skilgreina ferla, aðgerðir, starfsvenjur og búnað til að þróa, innleiða 

og ná fram og viðhalda umhverfisstefnu. Þessi kerfi geta verið vottunarhæf eða einungis 

til leiðbeiningar. Eitt algengasta umhverfisstjórnunarkerfið er International Organization 

for Standardization (ISO) 14001 staðallinn (Ronnenberg, Graham og Mahmoodi, 2011). 

Dæmi um aðra umhverfisstaðla og merki eru The European Eco-Management and Audit 

Scheme (EMAS) og norræni Svanurinn. Einnig hafa mörg fyrirtæki nýtt sér alþjóðleg 

viðmið, sáttmála og aðferðir við skýrslugerð á borð við UN Global Compact, OECD 

Guidelines for Multinational Enterprises, Global Reporting Initiative (GRI) og stefnukort 

(Ronnenberg o.fl., 2011). 

Ákvörðunin um að innleiða umhverfisstjórnunarkerfi í fyrirtækjum er oft tekin til þess 

að taka á umhverfisniðurstöðu (e. environmental bottom line) hvað reksturinn varðar. 

Undirliggjandi forsenda margra umhverfisstjórnunarkerfa er að aðstoða fyrirtæki við að 

ná betri frammistöðu á sviði umhverfismála. Það er gert í gegnum staðlaða ferla, 

samskipti, skráningu og mati á árangri af notkun kerfanna (Ronnenberg o.fl., 2011). 

3.1.1 ISO 14001 staðallinn 

ISO 14001 staðallinn er einna algengasti staðallinn á Íslandi. Hann er líkt og aðrir ISO 

staðlar, alþjóðlegur og í honum eru tilgreindir þættir sem að fyrirtæki þurfa að nýta sér 

við stefnumótun sem og í starfsemi sinni. Kröfur staðalsins taka til lagalegra skilyrða eða 

reglna sem um starfsemina gilda. Aðferðafræðin á bak við staðalinn er sú sama og 

varðandi ýmsa aðra ISO staðla s.s. ISO 9001 staðalinn um gæðastjórnun. Því eru mörg 

þeirra fyrirtækja sem taka upp ISO14001 staðalinn einnig með ISO 9001. Í ISO 14001 

staðlinum er lögð áhersla á skipulag, innleiðingu ferla, vöktun og mælingar á ferlum og 

þróunarstarfi innan fyrirtækja á sviði umhverfismála. Aðalmarkmið staðalsins er að 

stuðla að umhverfisvernd og mengunarvörnum og að stafsemi fyrirtækjanna sé í anda 

sjálfbærrar þróunar (Staðlaráð Íslands, 2004; Stefán Gíslason, 2005).  

ISO 14001 er vottunarhæfur staðall og þurfa fyrirtæki sem vilja fá hann vottaðan að 

fá þriðja aðila, með leyfi til vottunar, til þess að taka út umhverfistjórnunarkerfið hjá sér 

og votta að fyrirtækin fylgi fyrirmælum staðalsins. Fyrirtækjum er frjálst að nota 

staðalinn að vild í sínu innra starfi án þess að hafa hann vottaðan (BSI, e.d.-a).  

Í mörgum tilvikum er gerð krafa í útboðum eða við val á birgjum eða verktökum hjá 

opinberum stofnunum eða einkafyrirtækjum um að fyrirtæki hafi ISO 14001 vottun. Það 

að vera með vottað umhverfisstjórnunarkerfi getur verið forsenda viðskipta í 

einhverjum tilfellum og hefur það aukið á útbreiðslu ISO 14001 

umhverfisstjórnunarkerfisins, bæði innanlands og utan (Vistvæn innkaup, e.d.; Stefán 

Gíslason, 2005). 

Um mitt ár 2013 voru um 30 fyrirtæki og stofnanir með vottað ISO 14001 

umhverfisstjórnunarkerfi og má ætla að nokkuð hafi bæst við síðan þessar tölur voru 

birtar (Umhverfisstofnun, 2014). 

3.1.2 EMAS 

Umhverfisstjórnunarkerfið EMAS var sett fram af Evrópusambandinu, en það er hugsað 

fyrir fyrirtæki og stofnanir í löndum sem eru hluti af sambandinu og löndum sem eru 

aðilar að Evrópska efnahagssvæðinu (EES). EMAS er vottunarhæft kerfi sem byggir á 

markmiðasetningu og stjórnun umhverfisþátta. ISO 14001 er góður grunnur fyrir EMAS 

vottun, því stjórnkerfislega eru þetta mjög svipuð kerfi (European Commission, e.d.). Til 

að uppfylla skilyrði EMAS þurfa fyrirtæki að koma sér upp umhverfisstjórnunarkerfi sem 

stenst þær kröfur sem settar eru fram í ISO 14001 auk þess að þurfa að uppfylla 

viðbótarskilyrði EMAS. Það gilda því stífari kröfur um EMAS en ISO 14001. EMAS hefur 

ekki náð mikilli fótfestu hér á landi og er almennt ekki eins útbreitt og ISO 14001. Ekkert 

fyrirtæki eða stofnun er með vottað EMAS umhverfisstjórnunarkerfi á Íslandi (European 

Commission, e.d.; Stefán Gíslason, 2005).  

3.1.3 Grænt bókhald 

Grænt bókhald er tæki fyrir fyrirtæki til þess að halda utanum umhverfisáhrif sem verða 

vegna starfsemi þeirra. Slíkt bókhald er aðallega byggt á tölulegum gögnum og þeim 

þáttum sem hafa neikvæð áhrif á umhverfið. Með því, líkt og venjulegu bókhaldskerfi, er 

auðvelt að sjá hvar má bæta frammistöðuna og hvar mestu áhrifin liggja. Að halda 

grænt bókhald er órjúfanlegur hluti umhverfisstjórnunar innan fyrirtækja og er oft eitt af 

fyrstu skrefum sem fyrirtæki taka í átt að því að innleiða umhverfisvæna starfsemi 

(Environice, e.d.).  

Í lögum um hollustuhætti og mengunarvarnir nr. 7/1998 er tekið fram að allur 

atvinnurekstur sem hefur í för með sér mengun þarf að fá leyfi fyrir starfsemi sinni. Þessi 

fyrirtæki þurfa, til að halda starfsleyfi að færa grænt bókhald þar sem haldið er utan um 

upplýsingar um hvernig umhverfismálum er háttað. Þar eiga að koma fram upplýsingar 

um hráefnisnotkun, orku og vatnsnotkun og helstu tegundir og magn mengandi efna 

sem losuð eru út í umhverfið, hvort sem umræðir andrúmsloft, vatn eða jarðveg. Þar er 

átt við allt sem til fellur við framleiðslu eða það sem fellur til sem úrgangur. Fyrirtæki í 

mengandi starfsemi eru ábyrg fyrir útgáfu skýrslu um grænt bókhald og að senda hana 

til útgefanda starfsleyfa sem sér um að yfirfara skýrsluna og kanna hvort hún uppfylli 

allar kröfur um skýrslur af því tagi.  

3.1.4 Global Reporting Initiative 

Í þingsályktun um eflingu græna hagkerfisins á Íslandi kemur fram að á komandi árum 

ættu allar stofnanir ráðuneyta og öll fyrirtæki í eigu ríkisins að birta ársskýrslur í 

samræmi við leiðbeiningar Global Reporting Initiative (GRI). Sett voru markmið í 

þingsályktuninni um að á árinu 2015 ættu 80% ársskýrslna ríkisstofnana og 

ríkisfyrirtækja að vera á þessu formi (Þingskjal 1020, 2011-2012). 

GRI leggur grunn að mælikvörðum og aðferðum til mælinga og skýrslugerðar á 

þáttum tengdum sjálfbærni, bæði hvað varðar áhrif af rekstri sem og frammistöðu 

fyrirtækisins. Til grundvallar liggja þrjú meginsvið sjálfbærni, umhverfi, efnahagur og 

samfélag. Við gerð GRI skýrslna verður fyrirtækið að greina hagsmunaaðila sína og gera 

grein fyrir þátttöku þeirra í rekstri og stefnu fyrirtækisins. (Global Reporting Initiative, 

e.d.). 

3.1.5 UN Global Compact 

Sáttmáli Sameinuðu þjóðanna um samfélagsábyrgð fyrirtækja, byggir á tíu 

grundvallarviðmiðum sem skipt er uppí fjóra flokka: umhverfismál, mannréttindi, 

aðgerðir gegn spillingu og vinnumarkaðsmál. Fyrirtæki sem skrifa undir sáttmálann 

skuldbinda sig til þess að framfylgja þessum viðmiðum. Mikilvægi undirritunnar felst 

fyrst og fremst í því að þá eru fyrirtæki að leggja lóð sín á vogarskálarnar til að tryggja að 

markaðir, viðskipti, tækni og fjármál á alþjóðagrundvelli þróist í þá átt að samfélög og 

efnahagur allra njóti góðs af. Þau fyrirtæki sem undirrita sáttmálann þurfa í kjölfarið að 

skila inn skýrslum árlega. Í þeim gera fyrirtæki grein fyrir innleiðingu á grunnviðmiðum 

sáttmálans (United Nations Global Compact, e.d.-a; Félag Sameinuðu þjóðanna, e.d.). 

Grunnviðmið UN Global Compact sáttmálans eru eftirfarandi:  

 Mannréttindi: 1) Fyrirtæki styðja og virða vernd alþjóðlegra mannréttinda. 2) 

Fyrirtæki verða að vera þess fullviss um að þau gerist ekki sek um 

mannréttindabrot.  

 Vinnumarkaður: 3) Fyrirtæki eiga að styðja félagafrelsi og viðurkenna rétt til 

kjarasamninga. 4) Fyrirtæki tryggi að engin nauðungar eða þrælkunarvinna eigi 

sér stað. 5) Fyrirtæki tryggi að barnaþrælkun verði útrýmt. 6) Fyrirtæki styðji 

afnám misréttis til vinnu og við starfsval.  

 Umhverfi: 7) Fyrirtæki eiga að styðja notkun varúðarreglunnar (e. precautionary 

principle) þegar kemur að umhverfismálum. 8) Fyrirtæki eiga að hvetja til 

ábyrgðar gagnvart umhverfinu. 9) Fyrirtæki eiga að ýta undir þróun og notkun á 

umhverfisvænni tækni. 

 Aðgerðir gegn spillingu: 10) Fyrirtæki eiga að vinna gegn öllum birtingarmyndum 

spillingar, þar með talið kúgun og mútur (United Nations Global Compact, e.d.-b; 

Félag Sameinuðu þjóðanna, e.d.).    

 



 

35 

3.1.6 Stefnukort 

Skorkort (e. balance scorecard) voru upprunalega hönnuð til að mæla ákveðna þætti 

innan fyrirtækja en þróuðust síðan yfir í stefnumótunaraðferð og réttnefni er því að 

kalla þau stefnukort. Stefnukort eru byggt upp af fjórum meginþáttum, en þeir eru 

mannauður, innri ferli, viðskiptavinir og fjármál. Þættirnir mynda ferli sem miðar að því 

að tengja saman skammtíma aðgerðir og langtíma markmið. Áður mældu fyrirtæki 

einungis fjárhagslega frammistöðu en með tilkomu stefnukorts sem tekur á öðrum 

þáttum starfseminnar varð til grundvöllur til að spá fyrir um fjárhagslega frammistöðu í 

framtíðinni. Því getur stefnukortið verið góð aðferð til stefnumótunar (Kaplan og 

Norton, 1996).  

Þegar stefnukortið er notað í stefnumótun þá er yfirleitt unnið út frá ákveðinni 

framtíðarsýn. Fyrir hvern meginþátt stefnukortsins eru sett fram eitt eða fleiri stefnumið 

(e. objectives) til að vinna með (Kaplan og Norton, 1996). Johnson o.fl. (2008) nefna 

þessi stefnumið: lykilárangursþætti. Þessir þættir þurfa að hafa mælanlegan vísi (e. 

indicator), ásamt því að hafa ákveðið markmið (e. target) (Kaplan og Norton, 1996). 

3.1.7 OECD Guidelines for Multinational Enterprises 

OECD Guidelines for Multinational Enterprises eru leiðbeiningar Efnahags- og 

framfarastofnunar Evrópu, OECD. Þær eru að mörgu leyti svipaðar og UN Global 

Compact sáttmálinn, þ.e. þær taka á líkum málefnum. Leiðbeiningar OECD eru þó 

víðtækari en viðmið Sameinuðu þjóðanna því þær taka á þeim meginsviðum sem UN 

Global Compact tekur á, en einnig á upplýsingagjöf, vísindum og tækni, skattheimtu, 

samkeppni og hag viðskiptavina. Leiðbeiningar OECD eru miðaðar við alþjóðlegar 

fyrirtækjasamsteypur á meðan UN Global Compact hentar bæði alþjóðlegum 

stórfyrirtækjum jafnt og litlum fyrirtækjum sem starfa á heimamarkaði. Upptaka 

leiðbeininganna er valkvæð (Utanríkisráðuneytið, e.d.; OECD Guidelines for 

Multinational Enterprises, e.d.). 

3.1.8 Svanurinn 

Svanurinn er umhverfismerki sem sett var á laggirnar af Norrænu ráðherranefndinni. 

Það er samnorrænt merki sem að nær yfir mörg ólík svið. Svanurinn tryggir að 

neytendur geta valið vörur og þjónustu þar sem að fyrirtækin lágmarka neikvæð áhrif á 

umhverfið af vörum sínum og þjónustu. Fyrirtæki sem að uppfylla viðmiðunarkröfur 

Svansins geta notað merkið á vörur sínar og þjónustu sem uppfylla kröfur staðalsins. 

Hlutverk Svansins er því tvíþætt, annars vegar er það umhverfismerki fyrir neytendur og 

hins vegar eins konar umhverfisstjórnunarkerfi fyrir fyrirtæki. Umhverfisstofnun heldur 

utan um umsóknir, sinnir útgáfu vottana og veitir upplýsingar um Svansmerkingu á 

Íslandi. Sífellt fleiri fyrirtæki sækja um vottun. Þær vörur og þjónusta sem eru með 

Svansvottun uppfylla skilyrði sem sett voru með vistvænum innkaupum ríkisins árið 

2009 (Stefán Gíslason, 2005; Umhverfisstofnun, e.d.). 

3.1.9 Aðrir staðlar 

Til annarra staðla sem að gjarnan fylgja ISO 14001 eru ISO 9001 og OSHAS 18001 

staðlarnir. ISO 9001 er gæðastjórnunarstaðall sem að er vottunarhæfur. ISO 9001 er 

einn útbreiddasti staðall í gæðastjórnun í heiminum. Mikil áhersla er á viðskiptavini, 

hvatningu og þátttöku æðstu stjórnenda og stöðugar úrbætur á starfsháttum 

fyrirtækisins. Stjórnkerfið á að tryggja að viðskiptavinir fái ávallt góðar vörur eða 

þjónustu. ISO 9001 og ISO 14001 staðlarnir fara vel saman og all mörg fyrirtæki hér á 

landi nota báða staðlana (ISO 9000 - Quality Management, e.d.). 

OSHAS 18001 staðallinn snýr að starfsheilsu og öryggi. Nota má staðallinn við að setja 

upp reglur, ferla og stjórnkerfi til þess að tryggja góðar og öruggar starfsaðstæður. 

Fyrirtæki sem að nota OSHAS 18001 starfa oft við framleiðslu, húsbyggingar eða 

framkvæmdir, þar sem öryggi starfsmanna skiptir máli. Til stendur að OSHAS 18001 

verði hluti af ISO staðlakerfinu og mun hann þá bera heitið ISO 45001 og ráðgert er að 

hann verði tilbúinn til útgáfu í október 2016 (BSI, e.d.-b) .  

3.2 Hvatar til aðgerða á sviði umhverfismála 

Hvatar sem stuðla að aðgerðum fyrirtækja á sviði umhverfismála má skipta í nokkra 

flokka. Hoffman (2000) skipti þessum hvötum í fimm yfirflokka sem fjallað verður um 

nánar hér að neðan. Þeir eru innlend lög og reglur, alþjóðlegar reglur, samningstaða 

birgja og/eða viðskiptavina, markaðs- og samfélagshvatar. Þeir þættir sem hafa áhrif á 

og móta umhverfi fyrirtækja  byggjast upp á hvötum sem ýta á fyrirtækið úr ólíkum 

áttum. Hoffman setti þessa fimm hvata upp í líkan þar sem hann tilgreinir áhrifaaðila 

undir hverjum hvata. Hoffman skilgreinir tvo af þessum hvötum sem þvingandi, þ.e. 

annars vegar innlend lög og reglur og hins vegar alþjóðalög, reglur, samninga og 

sáttmála. Líkanið má sjá á mynd 6. 

 

Mynd 6. Hvatalíkan Hoffman (Hoffman, 2000, bls 29) 

3.2.1 Innlend lög og reglur  

Lagaumhverfi fyrirtækja getur verið margslungið og oft þurfa fyrirtæki að uppfylla 

lagalegar kröfur innlendra og alþjóðlegra laga, samninga og sáttmála. Hoffman (2000) 

nefnir nokkrar mismunandi aðferðir sem að yfirvöld geta nýtt sér til þess að hafa áhrif á 

starfsemi fyrirtækja. Einn þessara þátta er það „skipa og stjórna“ (e. command and 

control) þar sem yfirvöld setja lög sem öllum bera að fylgja. Viðurlög eru við því að 

brjóta lögin. Önnur leið sem Hoffman nefnir er að nota markaðshvata, hvetja fyrirtæki til 

þess að sinna umhverfismálum með eins konar verðlaunum, til dæmis í formi 

skattaafsláttar (Hoffman, 2000).   

Lög og reglur móta umhverfi fyrirtækja á margan hátt. Yfirvöld landa hafa mikið vald í 

höndum sér með lagasetningu er lýtur að starfsemi fyrirtækja. Lög og kröfur sem 

fyrirtæki þurfa að uppfylla eru mismunandi eftir því í hvers konar stafsemi þau eru. Í 

reglugerð um starfsleyfi fyrir atvinnurekstur sem getur haft í för með sér mengun nr. 

785/1999 eru fyrirtæki sem eru í mengandi starfsemi, s.s. álver, endurvinnslur, 

olíubirgðastöðvar og fyrirtæki í hvers konar efnaiðnaði, skyldug til að fylgja mjög 

ströngum kröfum er tengjast mengunarvörnum, losun úrgangs og nýtingu orku svo 

eitthvað sé nefnt. Þessi fyrirtæki þurfa einnig að sinna innra eftirliti og vöktun á 

umhverfisþáttum samkvæmt lögum til þess að fá, halda og endurnýja starfsleyfi sitt.  

Sem dæmi um lög sem móta starfsemi fyrirtækja eru nýleg lög um umhverfisábyrgð 

nr. 55/2012 þar sem hverjum þeim sem ber ábyrgð á umhverfistjóni af völdum 

atvinnustarfsemi eða skapar yfirvofandi hættu á slíku tjóni ber að bæta fyrir það tjón 

eða greiða kostnað af varúðarráðstöfunum til að koma í veg fyrir umhverfistjón.  

Umfangsmikil skýrsla um eflingu græna hagkerfisins frá árinu 2011 var unnin fyrir 

Forsætisráðuneytið. Í kjölfarið ályktaði Alþingi um það að fela forsætisráðherra að stýra 

mótun aðgerðaáætlunar um grænt hagkerfi. Aðgerðaáætlunin átti að miða að því að 

gera Ísland fremst meðal jafningja á alþjóðavettvangi sem grænt hagkerfi. Þar átti að 

leggja áherslu á menntun til sjálfbærni, hreina náttúru, sjálfbæran orkubúskap og 

nýsköpun (Þingskjal 1020, 2011-2012). Lítið hefur unnist í ofangreindri aðgerðaáætlun 

en ef hugmyndirnar sem þar koma fram ná fram að ganga þá setur það ríkisstofnunum, 

opinberum fyrirtækjum og fyrirtækjum á almennum markaði stífari ramma um það 

hvernig starfsemi þeirra skuli vera háttað með tilliti til umhverfis og samfélags.  

3.2.2 Alþjóðlegar reglur 

Alþjóðlegar reglur, sáttmálar og samningar hafa áhrif á fyrirtæki líkt og bent var á hér að 

ofan. Þó að landslög og reglur móti starfsemi fyrirtækja að verulegu leyti, þá hafa 

alþjóðlegar reglur sífellt meiri áhrif í nútímasamfélagi.  

Alþjóðlegir viðskiptasáttmálar og samningar á borð við North American Free Trade 

Agreement (NAFTA) og The European Free Trade Association (EFTA) fela í sér reglur sem 

að fyrirtæki og lönd þurfa að fylgja. Að því leyti geta slíkir sáttmálar og samningar haft 

veruleg áhrif á starfsemi fyrirtækja sem vilja stunda viðskipti á alþjóðlegum mörkuðum 

(Hoffman, 2000).  

Alþjóðlegir viðskiptasáttmálar eru einn hluti alþjóðlegra hvata, annar er fólginn í 

alþjóðlegum umhverfissáttmálum. Þar má nefna sáttmála eins og Samning um 

alþjóðaverslun með dýr í útrýmingarhættu (CITES) og Vínarsamninginn, þá sérstaklega 

Montrealbókunina sem snýr að verndun ósonlagsins. Nefna má aðra alþjóðlega 

samninga og sáttmála, s.s. Baselsamninginn um flutning og förgun spilliefna og 

Kyotobókunina í Rammasáttmála Sameinuðu þjóðanna um loftslagsbreytingar. 

(Hoffman, 2000; Umhverfis – og auðlindaráðuneytið, e.d.).  

Alþjóðlegir sáttmálar og samningar eru mjög víðtækir og í raun hægt að tengja flesta 

samninga sem tengjast mengun, verndun dýra og plantna eða náttúruvernd við rekstur 

og áhrif af stafsemi fyrirtækja á umhverfið. Eins og áður hefur verið útlistað eru 

alþjóðlegir staðlar dæmi um stjórntæki sem hefur áhrif á rekstur og starfsemi fyrirtækja. 

ISO 14001 staðallinn er þar fremstur meðal jafningja og þó að hann sé valkvæður þá 

verða áhrif hans að teljast umtalsverð á alþjóðlegan mælikvarða (Hoffman, 2000). 

3.2.3 Samningsstaða birgja og/eða viðskiptavina 

Auðlindir fyrirtækja eru margs konar. Grundvöllur margra fyrirtækja liggur í nýtingu á 

auðlindum, hvort sem það eru auðlindir náttúrunnar eða mannauður,þekking og 

samkeppnisforskot, svo fátt eitt sé nefnt.  

Birgjar, bankar, hluthafar, kaupendur, og vátryggingafélög geta haft áhrif á hvernig 

fyrirtæki nýta auðlindir sínar líkt og sjá má á mynd 7 (Hoffman 2000).  

 

Mynd 7. Samningsstaða birgja og/eða viðskiptavina (Hoffman, 2000, bls 71) 

Birgjar og viðskiptavinir eru sterk öfl þegar kemur að því að hafa áhrif á rekstur 

fyrirtækja. Þegar aðilar í virðiskeðju fyrirtækja setja umhverfisskilyrði inn í samninga sína 

þá þurfa fyrirtækin að endurskoða starfsemi sína og laga hana að þeim skilyrðum sem 

þessir aðilar setja fyrir viðskiptum. Ef fyrirtækin verða ekki við kröfum getur það orðið til 

þess að rekstargrundvöllur þeirra bresti. Ef fyrirtækin eru ekki tilbúin í að  haga 

rekstrinum þannig að hann uppfylli skilyrði birgja/viðskiptavina, þurfa þau að leita að 

nýjum birgjum og/eða viðskiptavinum sem ekki gera þessar kröfur. Þetta bindur 

fyrirtæki saman í gegnum virðiskeðjuna og kemur af stað keðjuverkun þar sem 

fyrirtækin fara í auknum mæli að huga að umhverfismálum í starfsemi sinni (Hoffman, 

2000). Að nálgast rekstur fyrirtækja á þennan hátt og gera virðiskeðjuna 

umhverfisvænni, þ.e. að allir aðilar í keðjunni þurfi að uppfylla sömu umhverfiskröfur, 

t.d. að vera ISO 14001 vottuð, getur veitt samkeppnisforskot og stuðlað að öflun nýrra 

viðskipta. Með því að gera þetta leita fyrirtækin leiða til þess að nýta auðlindir sínar og 

lágmarka þannig þau umhverfisáhrif sem verða vegna starfseminnar (Hoffman, 2000). 

Vátryggingafélög geta haft áhrif á rekstur fyrirtækja sem að þau tryggja til dæmis 

með því að hækka iðgjöld þeirra fyrirtækja sem að haga rekstri sínum ekki á 

umhverfisvænan hátt, eða eru líklegri til þess að valda spjöllum á umhverfinu með 

starfsemi sinni. Að sama skapi geta vátryggingafélögin umbunað fyrirtækjum sem 

standa sig vel með því að lækka iðgjöld þeirra. Með því að skilyrða iðgjöldin skapast 

þrýstingur á fyrirtæki  um að þau grípi til aðgerða og lágmarki umhverfisáhrif sem verða 

af stafseminni (Hoffman, 2000). 

Veigamikill þáttur virðiskeðjunnar er fjármagn. Fyrirtæki þurfa fjármagn til þess að 

halda rekstrinum gangandi, geta vaxið og stækkað og leitað á nýja markaði. Ef bankar og 

aðrar fjármálastofnanir sem að lána fé til fyrirtækja setja umhverfisskilyrði inn í lánakjör, 

þá þurfa fyrirtæki sem þurfa fjármagn að gæta þess að starfsemin samræmist reglum 

fjármálastofnananna (Hoffman, 2000).  

Hluthafar og fjárfestar teljast til aðila sem hafa áhrifamátt innan fyrirtækja. Þeir geta 

haft áhrif á ákvarðanir, bæði með atkvæðagreiðslu og með útdeilingu fjármagns. Í dag 

eru margir slíkir aðilar meðvitaðir um tenginguna á milli umhverfismála og 

rekstrarafkomu fyrirtækja (Hoffman, 2000).   

3.2.4 Markaðstengdir hvatar 

Neytendur og áhrifamáttur þeirra á starfsemi fyrirtækja getur verið mikill. Fyrirtæki 

þurfa að hafa neytendur í huga við framleiðslu á vörum eða þjónustu. Hvaða og hvers 

konar vörum er markaðurinn að kalla eftir? Hvers konar þjónustu vilja neytendur fá? 

Þetta eru spurningar sem að fyrirtæki þurfa að spyrja sig ítrekað að til þess að halda 



 

41 

markaðstöðu sinni eða við að afla nýrra viðskiptavina og komast inn á nýja markaði. Það 

að þróa vörur og þjónustu út frá umhverfissjónarmiðum getur veitt samkeppnisforskot, 

sérstaklega ef að helstu samkeppnisaðilar hafa ekki séð tækifærin sem í því felast. 

Markaðurinn er sífellt að kalla eftir nýjum lausnum, t.d. umhverfisvænni eða 

orkusparandi lausnum. Til þess að anna eftirspurn þurfa fyrirtæki að huga að starfsemi 

sinni og hvernig þau geti mætt kröfum markaðsins (Hoffman, 2000).  

Fyrirtæki geta skapað sér samkeppnisforskot með því að vera leiðandi á sviði 

umhverfismála eða umhverfisvænna valkosta fyrir neytendur, þá þurfa 

samkeppnisaðilar í flestum tilfellum að elta og með því skapast eins konar keðjuverkun, 

þ.e. einn tekur af skarið og hinir fylgja í kjölfarið (Hoffman, 2000). 

Neytendur og samkeppnisaðilar hafa mikil áhrif en það hafa líka ýmis samtök, t.d. 

atvinnugreinasamtök. Þar fara saman sameiginlegri hagsmunir þessara samtaka og 

fyrirtækja, því það að vernda umhverfið er ekki bara mikilvægt fyrir eitt fyrirtæki heldur 

verður öll iðngreinin að gera slíkt hið sama, því fyrirtæki sem er umhverfislega ábyrgt í 

iðnaði sem er það ekki, uppsker ekki erfiði vinnu sinnar þegar iðnaðurinn sem það 

starfar í dregur það niður (Hoffman, 2000). Það er því hagur þessara samtaka að allur 

iðnaðurinn sinni umhverfislegu hlutverki sínu og það geta þau gert með því að skylda 

meðlimi sína til þess að uppfylla einhver ákveðin skilyrði á sviði umhverfismála 

(Hoffman, 2000). Sem dæmi um þetta má nefna vottun í sjávarútvegi um sjálfbærar 

veiðar, Marine Stewardship Council (MSC), þar sem íslensk sjávarútvegsfyrirtæki leggja 

mikið uppúr því að hafa veiðarnar vottaðar sem sjálfbærar (Iceland Sustainable 

Fisheries, e.d.).  

Ráðgjafar á sviði umhverfismála störfuðu fyrst við að aðstoða fyrirtæki að uppfylla 

lagaleg skilyrði sett af stjórnvöldum. Ráðgjafar eru í vænlegri stöðu til áhrifa. Þeir fá til 

sín fyrirtæki úr ólíkum áttum og hafa þekkingu og sýn á markaðinn og starfsumhverfi 

fyrirtækja sem fáir aðrir hafa. Ráðgjafarnir geta bæði viðhaldið núverandi viðhofum til 

umhverfisins og stuðlað að nýjum. Ráðgjöf á sviði umhverfismála hefur því farið frá því 

að vera fremur einhæf og yfir í að vera fjölbreytt með áherslu á stefnumótun, ferla og 

aðgerðir (Hoffman, 2000).    

3.2.5 Samfélagshvatar 

Eins og áður hefur komið fram eru umhverfismál og samfélagsmál nátengd. Áhrifaþættir 

í samfélagi okkar sem móta umhverfisvitund fyrirtækja eru meðal annars: 

Náttúruverndarsamtök, fjölmiðlar, dómstólar, trúfélög, fræðasamfélagið og svo 

samfélagið sjálft til dæmis með notkun samfélagsmiðla (Hoffman, 2000; Mangold og 

Faulds, 2009). 

Náttúruverndarsamtök hafa mikinn áhrifa mátt þegar það kemur að því að móta 

skoðanir og trú samfélagsins á þætti sem snúa að umhverfismálum. Aðferðafræði 

náttúruverndarsamtaka er breytileg og allt frá því að vera málefnaleg skrif eða 

vísindalegar rannsóknir á málefninu til þess að vera róttæk mótmæli eða annars konar 

áberandi yfirlýsingar. Hoffman (2000) telur hagsmuni náttúruverndarsamtaka felast í því 

að verja náttúruna fyrir óafturkræfum skemmdum eða ágangi. Slík samtök reiða sig á 

þátttöku samfélagsins í aðgerðum sínum og skoðunum. Mörg fyrirtæki velja að vinna 

með náttúruverndarsamtökum þegar kemur að ákvarðanatöku sem hefur áhrif á 

umhverfið, í stað þess að vinna alfarið að eigin hagsmunum og fá samtökin upp á móti 

sér. Það hefur skilað þeim árangri að meira tillit er tekið til umhverfisins við 

ákvarðanatöku (Hoffman, 2000). 

Samfélagið getur haft áhrif á ákvarðanatöku, ekki ósvipað þeim áhrifum sem 

náttúruverndarsamtökin hafa, t.d. með því að þrýsta á fyrirtæki, með mótmælum, 

greinaskrifum, kvörtunum og kærum til yfirvalda þegar talið er að umhverfið muni lúta í 

lægra haldi geta skilað árangri. Fyrirtæki þurfa að hafa það í huga að álit samfélagsins á 

starfsemi þess hefur gríðarleg áhrif á afkomuna og að ráðast í framkvæmdir sem að eru í 

óþökk samfélagsins getur haft í för með sér tjón fyrir fyrirtæki, bæði á ímynd og 

rekstargrundvelli þeirra (Hoffman, 2000). Samfélagið og áhrif sem það getur haft með 

því að nota samfélagsmiðla hefur aukist gríðarlega á síðustu árum. Það hefur einkum 

orðið með aukinni notkun allra aldurshópa á samfélagmiðlum. Notkun samfélagsmiðla 

má líta á sem eins konar framlengingu á því sem kallað er „word of mouth“, þ.e. umtal 

um þjónustu, vörur eða önnur málefni, t.d. umhverfisslys og skemmdir, sem snerta 

fyrirtæki. Það umfang samskipta og sá hraði á útbreiðslu sem samfélagsmiðlar bjóða 

uppá er einstakt (Mangold og Faulds, 2009). Í stað þess að deila slæmri, eða góðri 

reynslu með nokkrum vinum eða ættingjum, ná sömu upplýsingar til hundraða jafnvel 

þúsunda einstaklinga á örskömmum tíma. Fyrirtæki eru því í meiri hættu á að hljóta 

orðsporshnekki en áður. Samfélagið hefur því mikinn mátt til að hafa áhrif á fyrirtæki 

sem ekki standa sig (Singh, Veron-Jackson og Cullinane, 2008).  

Vald fjölmiðla til áhrifa á sviði umhverfismála er meðal annars fólgið í því að vekja 

athygli samfélagsins á málefnum, varðandi almenning og fyrirtækin. Þeirra hlutverk 

getur verið að svipta hulunni af fyrirhuguðum aðgerðum eða framkvæmdum fyrirtækja 

sem almenningur hefur ekki vitað af, segja frá umhverfisslysum eða öðrum skemmdum 

og þar fram eftir götunum. Fjölmiðlar hafa líka tækifæri til þess að kynna 

umhverfisvænni lausnir fyrir almenningi, gefa fyrirtækjum tækifæri á að kynna breytta 

starfshætti og hvað þau eru að gera í starfsemi til að vernda umhverfið. Það hefur lítið 

borið á þess konar fjölmiðlun, meiri áhersla er lögð á fréttir sem að vekja upp tilfinningar 

og skoðanir hjá fólki. Það er því spurning um hvernig fjölmiðlar nýta sér þá stöðu að ná 

til almennings og hverju þeir ákveða að miðla, áhrifamátturinn liggur þar (Hoffman, 

2000).  

Hlutverk dómstóla flest aðallega í því að láta þá sæta ábyrgð sem ábyrgir eru fyrir 

lögbrotum sem snúa að náttúrunni, t.d. mengunarslysum. Með því geta dómstólar 

mótað hegðun annarra fyrirtækja til þess að koma í veg fyrir að þau lendi í sams konar 

slysum (Hoffman, 2000).  

Rannsóknir á umhverfinu og málefnum tengdu því skipta sköpun í framþróun þessa 

málaflokks. Fræðasamfélagið er þar leiðandi afl í að þróa nýjar nálganir, hugmyndir og 

aðgerðir á sviði umhverfismála með góðum og vel grunduðum rannsóknum. Fyrirtæki 

geta síðan nýtt sér niðurstöðurnar við þróun umhverfismála hjá sér (Hoffman, 2000).  

3.3 Íslenskar rannsóknir á umhverfismálum fyrirtækja 

Lára Jóhannsdóttir (2012) skoðaði í rannsókn sinni til doktorsprófs, umhverfismál hjá 

norrænum vátryggingafyrirtækjum. Lára skipti fyrirtækjunum í tvo hópa, annars vegar 

svokallaðan eyjahóp, sem Ísland tilheyrir, og hins vegar meginlandshóp. Rannsóknin 

leiddi meðal annars í ljós að viðhorf til umhverfismála hjá meginlandshópnum voru mun 

jákvæðari en hjá eyjahópnum og slíkt viðhorf ýti undir aðgerðir fyrirtækja á sviði 

umhverfismála, meðan neikvætt viðhorf hefur öfug áhrif.  

Rannsóknir sem sérstaklega skoðuðu umhverfisstjórnunarkerfi fyrirtækja á Íslandi eru 

nokkrar. Hrönn Hrafnsdóttir (2011) rannsakaði í meistararitgerð sinni áhrif 

stefnumótunar í umhverfismálum á samkeppnishæfni íslenskra framleiðslufyrirtækja. 

Rannsóknin var gerð að erlendri fyrirmynd, en spurningalisti sem fylgdi þeirri rannsókn 

var styttur. Listinn var sendur á 437 fyrirtæki en svör bárust frá 139, svarhlutfallið var því 

32%. Niðurstöður rannsóknarinnar voru að stefnumótun væri það fyrsta sem fyrirtæki 

hefðu í huga þegar þau ákveði að sinna umhverfismálum út frá samkeppnissjónarmiði. 

Einnig kom fram að þau fyrirtæki sem höfðu einhvers konar umhverfisvottun eða 

umhverfisstjórnunarkerfi stóðu sig betur í rannsóknarþáttum en þau sem höfðu ekki 

vottun eða umhverfisstjórnunarkerfi. 

Áslaug Dagbjört Benónýsdóttir (2012) rannsakaði með tilviksrannsókn helstu 

ástæður, hindranir og ávinning af ákvörðunum og framkvæmd innleiðingar á 

umhverfistjórnunarkerfum hjá fjórum íslenskum fyrirtækjum. Niðurstöður þeirrar 

rannsóknar voru að innri þættir höfðu mest áhrif á ákvörðun um að innleiða 

umhverfisstjórnunarkerfi. Mestu áhrif af notkun slíkra kerfa var innan  fyrirtækjanna, en 

minni út á við.   

Rannsókn á fjárhagslegum ábata þess að innleiða umhverfistjórnunarkerfið ISO 

14001 í íslenskum fyrirtækjum var gerð af Erlu Björk Sigurgeirsdóttur (2014). Í þeirri 

rannsókn var notast við bæði megindlegar og eigindlegar rannsóknaraðferðir. Erla Björk 

notaði bæði ársskýrslur fyrirtækja, bæði fyrir og eftir vottun, og tók viðtöl við 

forsvarsmenn níu fyrirtækja með ISO 14001 vottunina. Loks var send út rafræn könnun 

til allra fyrirtækja á Íslandi með ISO 14001 vottun. Niðurstöður rannsóknarinnar voru að 

enginn markverður fjárhagslegur ábati væri hjá fyrirtækjum eftir að hafa innleitt ISO 

14001 í starfsemi sinni. 

Fleiri íslenskar rannsóknir á umhverfismálum íslenskra fyrirtækja hafa verið gerðar, 

en þær eru flestar til grunnprófs. Þar má nefna rannsókn Ásdísar Elvu Rögnvaldsdóttur 

frá árinu 2008, Umhverfisstjórnun fyrirtækja á Íslandi, kostir og gallar við innleiðingu 

umhverfisstjórnunarkerfis, hvati eða tregða til innleiðingar. Í þeirri rannsókn sendi Ásdís 

út könnun til átta fyrirtækja sem innleitt höfðu ISO 14001 umhverfisstjórnunarkerfið. 

Flest þessara fyrirtækja töldu fáa sem enga galla vera á innleiðingu kerfisins. Sú óánægja 

sem kom í ljós var hjá minni fyrirtækjum. Af þeirri niðurstöðu dró Ásdís þá ályktun að við 

innleiðingu kerfisins í minni fyrirtækjum væri þörf á ráðgjöf og fjárhagslegum stuðningi. 

Þá komst Ásdís að því að meðalkostnaður við innleiðingu væri 4,4 milljónir en að sá 

kostnaður skilaði sér í flestum tilfellum aftur innan tíu ára og að fyrirtækin yrðu 

samkeppnishæfari eftir innleiðingu.  

Stefanía Dröfn Egilsdóttir (2013) gerði einnig rannsókn til grunnprófs, á þekkingu, 

væntingum og viðhorfum aðila í ferðaþjónustu til umhverfisstjórnunarkerfa og vottana. 

Ferðaþjónustuaðilar og þekking þeirra á umhverfistjórnunarkerfum reyndist vera 

takmörkuð við þau kerfi, eða þær vottanir sem að hvert fyrirtæki fyrir sig notaðist við. 

Þá komst hún að því að Vakinn, íslensk umhverfisvottun í ferðaþjónustu, virtist stuðla að 

aukinni umhverfisvitund hjá aðilum í þessari atvinnugrein. 

4 Aðferðafræði  

Aðferðafræði eigindlega rannsóknaraðferða er hægt að nota til skoðunar á fjölmörgum 

viðfangsefnum. Styrkleikar eigindlega rannsóknaraðferða eru að þar er hægt að öðlast 

innsýn varðandi rannsóknarefnið sem byggir á tilfinningu, upplifum og skilningi 

þátttakenda. Eigindlegar rannsóknaraðferðir nýtast vel rannsakanda til að öðlast skilning 

á ferlum, s.s. ákvarðanatöku og stjórnun fyrirtækja (Hennink, Hutter og Bailey, 2013).  

Í þessari rannsókn er byggt á hálf-stöðluðum viðtölum, einnig nefnd opin viðtöl. 

Samkvæmt Hennink o.fl (2013) byggjast opin viðtöl á samtali milli rannsakanda og 

viðmælanda þar sem rannsakandinn notast við viðtalsramma í stað staðlaðra spurninga. 

Opin viðtöl eru ekki samræður milli þessa tveggja aðila, heldur er það rannsakandinn 

sem spyr spurninga og hlustar á viðmælanda deila reynslu sinni og þekkingu, en hann 

tekur ekki þátt í viðtalinu með því að deila eigin reynslu. Hlutverk rannsakanda er að 

hlusta og hvetja viðmælanda til að deila þekkingu sinni á viðfangsefninu. Hennink o.fl. 

(2013), telja upp nokkra lykilþætti sem skipta máli í opnum viðtölum. Viðtalsramminn 

sem nefndur var að ofan er einn þeirra sem og að stuðla að trausti milli rannsakanda og 

viðmælanda, spyrja spurninga með samkennd og hvetja viðmælanda til að deila sögu 

sinni. 

Ein þátttökuathugun var gerð í tengslum við rannsóknina, þó að hún hafi tengst 

viðfangsefninu óbeint. Hún fór fram á Þjóðarspegli 2014: Ráðstefnu í félagsvísindum, og 

var fólgin í því að rannsakandi sat málstofur sem tengdust efni rannsóknarinnar. 

Rannsakandi tók nótur og nýttust þær rannsakanda til að öðlast dýpri skilning á 

viðfangsefninu, en ekki til túlkunar á niðurstöðum. Með þátttökuathugun gefst 

rannsakanda tækifæri á að fylgjast með hegðun, aðgerðum og samskiptum fólks. 

Rannsakandi skráir nákvæmlega hjá sér nótur (Hennink o.fl., 2013).  

Hversu mörg viðtöl rannsakandi þarf að taka í tengslum við rannsóknina veltur á því 

hvenær mettun gagna er náð. Mettunin felur í sér að rannsakandi hefur fengið fram 

allar þær upplýsingar um rannsóknarefnið sem hann telur hægt, og að fleiri viðtöl 

myndu ekki bæta við gögnin. Rannsóknin miðaði að því að nokkurs konar mettun myndi 

nást, þ.e. að engin ný gögn kæmu fram í síðustu viðtölunum (Hennink o.fl., 2013).  

Aðferðafræðin sem notuð er í rannsókninni er að hluta til byggð á aðferðum 

grundaðrar kenningar og að hluta til þjóðfræðileg rannsókn. Einkenni grundaðar 

kenningar eru að ekki er lagt af stað í rannsókninni með tilgátu eða kenningu, heldur eru 

kenningarnar grundaðar á þeim gögnum sem safnað er í rannsókninni. Þessi gagnsöfnun 

er oftast gerð með viðtölum og síðar fer fram kerfisbundin vinna við greiningu á gögnum 

sem felur meðal annars í sér greiningu á ráðandi þemum og sífelldum samanburði á 

gögnum (Hennink o.fl., 2013).  

Rannsóknina er einnig hægt að flokka sem þjóðfræðilega að því leyti til að hún snertir 

afmarkaðan hóp og verið er að fjalla um ákveðna þekkingu og skilning sem þessi hópur 

býr yfir, umfram aðra hópa. Þrátt fyrir að gagnasöfnun sé í formi viðtala, þá miðar hún 

að því að bæði sjónarhorn þátttakanda og túlkun rannsakanda komi fram í niðurstöðum 

(Serrant-Green, 2007). 

Mat á eigindlegum rannsóknum er hægt að framkvæma með því að ákvarða hvort 

rannsóknin sé túlkunarhæf, lýsandi og viðeigandi (Hennink o.fl., 2013). Einnig er hægt 

að skoða réttmæti rannsóknarinnar út frá tveimur þáttum, innra og ytra réttmæti. Innra 

réttmæti eigindlegara rannsóknaraðferða er fengið með því að skoða hvort að 

rannsóknin hafi varpað ljósi á það sem henni var ætlað að gera. Ytra réttmæti finnst  

með því að skoða í hvaða samhengi er hægt að nýta niðurstöðurnar (Nielsen, 2011). 

Þrátt fyrir mikilvægi réttmætis rannsókna þá er annar mikilvægur þáttur eigindlegra 

rannsókna skilningur rannsakanda á orðum viðmælanda, þ.e. hvaða merkingu hann 

leggur í orð þeirra. Þá skiptir miklu máli að rannsakandi geti lagt eigin norm, upplifanir 

og tilfinningar til hliðar og lagt sig fram við að setja sig í spor viðmælenda og túlka orð 

þeirra út frá þeirra forsendum en ekki sínum eigin (Hennink o.fl., 2013).  

4.1 Framkvæmd rannsóknar 

Hér á eftir verður farið ítarlega yfir framkvæmd rannsóknarinnar, markmið hennar og 

þær rannsóknarspurningar sem lagðar voru til grundvallar.  

4.1.1 Markmið rannsóknar 

Markmið rannsóknarinnar er að draga fram álit, upplifanir og framtíðarsýn ráðgjafa 

hvað varðar umhverfismál og samfélagsábyrgð. Lögð er áhersla að reyna að draga fram 

álit ráðgjafanna á því hvaða hvatar hafa haft áhrif á framgang þessara málaflokka hjá 

íslenskum fyrirtækjum og álit þeirra á því hvaða hvatar geta ýtt undir frekari framgang 

innleiðingar samfélagsábyrgðar og umhverfismála í framtíðinni.  

4.1.2 Rannsóknarspurningar 

Leitast er við að svara eftirfarandi spurningum í rannsókninni: 

Hverjir eru helstu hvatar fyrirtækja til að taka upp umhverfisvænni starfshætti eða 

leggja áherslu á samfélagsábyrgð, að mati ráðgjafa sem starfa á sviði samfélagsábyrgðar 

og/eða umhverfismála? 

Hvaða hvatar geta ýtt undir frekari framgang aðgerða á sviði samfélagsábyrgðar og 

umhverfismála í íslensku viðskiptaumhverfi, að mati ráðgjafa sem starfa á sviði 

samfélagsábyrgðar og/eða umhverfismála? 

4.1.3 Val á þátttakendum 

Fyrirtækin þar sem einstaklingarnir sem tóku þátt í rannsókninni störfuðu hjá, þurftu að 

uppfylla ákveðin skilyrði. Þau urðu að vera ráðgjafafyrirtæki með umhverfisstefnu 

og/eða stefnu um samfélagsábyrgð, umhverfisstjórnunarkerfi eða umhverfisvottun. 

Hluti af starfsemi þeirra varð einnig að snúa að því að ráðleggja öðrum fyrirtækjum um 

innleiðingu umhverfisstjórnunarkerfis, mótunar stefnu og/eða uppfyllingu skilyrða fyrir 

vottun, s.s. fyrir Svaninn eða ISO staðla.  

Gerð var frumathugun á ráðgjafafyrirtækjum með því að skoða heimasíður þeirra, 

fara yfir starfssvið, stefnur og vottanir. Þegar því var lokið stóðu eftir fimm fyrirtæki, þar 

af þrjú með yfir 200 stöðugildi, og tvö með undir 200 stöðugildi.  

Haft var samband við fyrirtækin með tölvupósti þar sem helstu upplýsingar um 

rannsóknina komu fram, sem og upplýsingar um framkvæmd hennar og hvernig 

úrvinnslu gagna yrði háttað. Í tölvupóstinum kom fram formleg beiðni um þátttöku. 

Ýmist voru það gæðastjórar, yfirmenn umhverfismála eða framkvæmdastjórar 

fyrirtækjanna sem að fengu tölvupóstinn sendan. Í kjölfarið bárust samþykki og tekin 

voru fimm viðtöl hjá fimm fyrirtækjum. Fullum trúnaði var heitið, en það felur í sér að 

þátttakendur sem og fyrirtækin sem þeir starfa hjá eru með fulla nafnleynd í öllum 

gögnum, úrvinnslu, greiningu og framsetningu niðurstaðna.  

Öllum þátttakendum voru gefin dulnefni við gagnasöfnun, úrvinnslu og framsetningu 

niðurstaðna. Hér á eftir fara nöfn þeirra sem notuð verða í ritgerðinni. Viðmælandi 1: 

Elín Einarsdóttir, viðmælandi 2: Haraldur Gunnarsson, viðmælandi 3: Guðrún Káradóttir, 

viðmælandi 4: Hafrún Eiríksdóttir og viðmælandi 5: Valur Sigmundsson.  

4.1.4 Viðtöl  

Viðtölin sem liggja til grundvallar þessarar ritgerðar voru tekin á tímabilinu 2. október 

2014 til 10. febrúar 2015, auk þátttökuathugunar sem framkvæmd var 31. október 

2014. Heildartímalengd viðtala eru 5 klukkustundir og 45 mínútur. 

Öll viðtöl fóru fram hjá þeim fyrirtækjum sem viðmælendur störfuðu hjá, fyrir utan 

eitt sem fór fram á einkaheimili. Næði til að taka viðtöl var yfirleitt gott. Viðmælendur 

voru viðmótsþýðir og kurteisir og svöruðu spurningum samviskusamlega þannig að 

viðtölin voru með gott flæði. Rannsakandi hafði engin persónuleg tengsl við 

viðmælendur og hafði engan þeirra hitt áður. Viðtölin voru hljóðrituð. Skrifaðar voru 

vettvangsnótur fyrir hvert viðtal. Þar voru skráðar upplýsingar um aðgang að 

fyrirtækinu, lýsing á aðkomu, upplýsingar um viðmælanda og vettvang. Einnig voru 

athugasemdir rannsakanda skráðar sem og hugleiðingar í lok viðtals. Viðtölin voru einnig 

afrituð frá orði til orðs og teljast þau til vettvangsnótna.  

4.2 Greining gagna 

Við greiningu gagnanna var notast við opna kóðun. Opin kóðun felur í sér markvissa 

skoðun og yfirferð á göngum þar sem rannsakandi ber kennsl á þemu sem að koma 

endurtekið fyrir í gögnunum. Við opna kóðun þarf rannsakandi að „hlusta“ vel á gögnin 

og draga fram mikilvæga þætti sem að þátttakendur eru að miðla til hans í viðtalinu. 

Ólík markvissri kóðun, sem byggir á því að rannsakandi leiti eftir þemum sem að koma 

fram í tengslum við spurningar og rannsakandi reynir markvisst að fá fram í viðtali, þá er 

opin kóðun einungis tjáning á gögnunum, en ekki leitun að ákveðnum þemum (Hennink 

o.fl., 2013). 

Við lok kóðunar bar rannsakandi kennsl á þau meginþemu sem komu skýrt fram í 

gögnunum og eru þessi þemu skýrð betur og greiningin studd með tilvitnunum í 

kaflanum um niðurstöður rannsóknarinnar.  

5 Niðurstöður  

Í niðurstöðum rannsóknarinnar verður gert grein fyrir ellefu meginþemum sem komu 

fram við greiningu viðtalsgagna. Sú greining er studd með beinum tilvitnunum úr 

viðtölum sem að þykja lýsa þemanu vel. Þemun eru: Útboð og innkaup, yfirvöld, 

lagasetning, fjárhagur, neytendur, ímynd, áhugi, upplýsingagjöf og miðlun, sveitarfélög, 

umhverfisbókhald og skýrslur um samfélagsábyrgð og nýsköpun og vöruþróun.  

5.1  Útboð og innkaup 

Í öllum fimm viðtölunum kom fram hjá viðmælendum að ákveðið brautryðjendastarf 

hefði farið í gang þegar farið var að setja skilyrði inn í útboð á vegum hins opinbera að 

fyrirtæki hefðu einhvers konar umhverfisvottun, til dæmis ISO 14001 

umhverfisstjórnunarkerfi eða Svansvottun. Viðmælendur leggja allir áherslu á að mörg 

fyrirtæki hafi upphaflega sett sér umhverfisstefnu eða tekið upp 

umhverfisstjórnunarkerfi einfaldlega til þess að taka þátt í útboðum, til þess að vera 

gjaldgeng í samkeppni við önnur fyrirtæki: 

 

Þetta er eiginlega bara lífsnauðsyn. Til þess til dæmis að fá að taka þátt í 

ákveðnum útboðum og annað slíkt. Það er bara ein af kríteríunum til að 

fá að taka þátt. ... Eða í einhverjum tilfellum að skora nokkur stig á því 

(Haraldur Gunnarsson). 

 

Þessi tilvitnun greinir frá því að fyrirtæki, þá sérstaklega fyrirtæki sem taka þátt í 

útboðum og byggja sína starfsemi á því að bjóða í ákveðin verkefni, séu að fylgjast með 

áhrifum starfsemi sinnar á umhverfið. Þau vinna markvisst að því að gera starf sitt 

umhverfisvænna, þar sem það er lífsnauðsynlegt fyrir reksturinn. Undir þetta tekur 

Hafrún Eiríksdóttir:  

 

Sum fyrirtæki fara [út] í þetta af því þau eru að selja einhverjum stórum 

aðilum sem eru með vottun, og kalla eftir þessu og gera kröfur í 

útboðsgögnum. 

Það verður að teljast sterkur hvati til fyrirtækja að innleiða umhverfisvænni starfshætti, 

að vera án þeirra nánast útilokar þau frá því að taka þátt í útboðum.  

Þegar fjallað er um útboð eru innkaupamál hinu megin á teningnum. Þegar aðilar 

gera kröfur um vottanir í útboðsgögnum, þá eru þeir að sinna samfélagslegum og/eða 

umhverfislegum þætti í sínum rekstri. Krafa fyrirtækja til þeirra sem taka þátt í 

útboðunum er að þeir séu að taka ábyrgð á eigin rekstri, séu að leggja áherslu á að 

reyna að minnka óæskileg umhverfisáhrif af vinnu sinni eða vöru. Þá eru fyrirtækin 

einnig að tryggja sömu þætti í innkaupum sínum. Guðrún greindi frá því að erlendis eru 

gerðar stífari kröfur um vottanir: 

 

Þú mátt ekki taka þátt. Þú mátt ekki vera á einhverjum birgjalistum og 

þess háttar ef að þú ert ekki með [vottun], getur ekki sýnt fram á 

skírteini. Þannig að það er komið kannski aðeins lengra þar heldur en 

hérna heima. 

 

Elín Einarsdóttir kemur einnig inná mikilvægi innkaupa og leggur ríka áherslu á orð sín 

þegar hún segir innkaup vera gríðarlega mikilvægan þátt í því að ýta fyrirtækjum út í 

umhverfisvænni starfsemi. Valur Sigmundsson segir að kröfur viðskiptaaðila um 

umhverfisvænni starfshætti hafi aukist töluvert með aukinni áherslu ríkisins og 

sveitarfélaga á vistvæn innkaup. Hann telur það vera eina af aðalástæðum þess að 

fyrirtæki taki upp umhverfisvænni starfshætti. 

Þegar athyglinni er beint að framtíðarhorfum og þróun útboðsmála og innkaupa þá 

telur Elín að þar liggi enn mikilvæg tækifæri. Þar leggur hún áherslu á að 

umhverfisskilyrði verði fastur liður í útboðum, þá sérstaklega hjá hinu opinbera og nefnir 

Ríkiskaup í því samhengi. Valur er á sama máli, en hann segir að opinber innkaup sé 

mikilvægt tæki sem að stjórnvöld geti nýtt sér til að efla fyrirtæki til að taka upp 

umhverfisvænni starfshætti. Haraldur er að nokkru leyti sammála þessari skoðun, en 

telur þó að eftirfylgni þurfi að fylgja að hálfu hins opinbera. Fylgjast þurfi með að 

þátttakendur í útboðum séu í raun að framfylgja þeim skilyrðum sem sett voru í 

útboðunum. Hafrún bendir á að regluverk Evrópusambandsins stuðli að framþróun 

þessara mála með því að skylda framleiðslufyrirtæki til þess að gera grein fyrir 

umhverfisáhrifum vörunnar. 

Það má draga þá ályktun að innkaup og útboð hafi skipt miklu máli við að auka fjölda 

fyrirtækja sem að huga að umhverfisáhrifum af starfseminni, en jafnframt að enn séu 

nokkur tækifæri til þess að nýta þennan hvata enn frekar, líkt og viðmælandi sagði: 

 

Þannig að hugsunin er í rauninni sú að þegar einhver býður út verk og 

gerir kröfur um að það sé umhverfisvottun [til staðar], þá smitast það 

niður keðjuna. Og við sjáum þetta vera að gerast. Það er bara af hinu 

góða (Haraldur Gunnarsson). 

 

Þessi orð viðmælanda lýsa vel þeim áhrifum sem að hafa orðið. Þau geta orðið enn 

víðtækari ef að fleiri fyrirtæki og stofnanir taki upp sams konar starfshætti við sín 

innkaup og útboð. Það var greinilegt hjá öllum viðmælendum að útboð og innkaup og 

áhrifamáttur þeirra var þeim hugleikinn og þá sérstaklega þegar spjótunum var beint að 

hinu opinbera og hlutverki þess við innleiðingu samfélagsábyrgðar og umhverfisvænna 

starfshátta.  

5.2 Yfirvöld 

Umræða um hlutverk yfirvalda, og hvernig yfirvöld geta með aðgerðum sínum verið 

ómetanlegur hvati fyrir fyrirtæki fyrir aðgerðum á sviði samfélagsábyrgðar, var áberandi 

í öllum viðtölum. Mjög ólík sjónarhorn voru varðandi það hvernig hið opinbera geti 

breytt starfsháttum sínum, til að mynda með því að auka áherslu á ákveðna þætti, líkt 

og grænt bókhald. Einnig kom fram að yfirvöld geti sinnt eftirlitshlutverki sínu af meiri 

alúð en nú er gert.  

Elín minnist á skýrslu frá Norrænu ráðherranefndinni. Þar kom fram að til þess að 

raunverulegar breytingar eigi sér stað verði hvatar og leiðbeiningar og jafnvel lög í 

þessum málaflokki að vera til staðar. Áhrifamáttur einstaklinga eða einstakra fyrirtækja 

hafi í raun lítið að segja og það sé mikilvægt að stjórnvöld leggi línurnar og jafnframt sé 

það fordæmisgefandi fyrir fyrirtæki hvað varðar umhverfisvæna starfshætti og áherslu á 

samfélagsábyrgð.  

Elín minnist einnig á að í lýðræðisríki þar sem kosningar eru á fjögurra ára fresti getur 

reynst erfitt að eyrnamerkja fjármagn til þess að fylgja þessum þáttum eftir. Rætt var 

um skilningsleysi stjórnvalda og að athugavert væri að áhugi á umhverfismálum þurfi að 

fylgja stjórnmálaflokkum, en sé ekki hluti af daglegri starfsemi hins opinbera: 

 

Þannig að ég held að það fari allt eftir því hvort stjórnvöld eru ákveðin í 

því að grípa þetta tækifæri sem í umhverfismálunum býr, sem er 

sparnaður, en síðast en ekki síst líka að vöruþróun á grundvelli annars 

konar hegðunar, sem að þú ferð í vegna þess að þú ert farin að vinna 

hlutina öðruvísi (Elín Einarsdóttir). 

 

Stefna stjórnvalda, umfram löggjöf frá Evrópusambandinu, skiptir miklu máli að mati 

Vals. Hann segir yfirvöld hafa tækifæri, bæði í gegnum innkaupin og einnig í gegnum allt 

sem að opinberar stofnanir gera, til þess að ganga á undan með góðu fordæmi. Hann 

nefnir skýrsluna um græna hagkerfið sem gott dæmi um það sem hægt væri að gera: 

 

... fyrirtæki í eigu ríkisins taki upp grænt bókhald eftir stöðlum GRI. Það 

er bara svona eitt dæmi. Og bara að opinberar stofnanir og opinber 

fyrirtæki séu í svona sýnilegu starfi í þessa veru, takandi upp einhverjar 

vottanir ef það er um að ræða, birta grænt bókhald reglulega og láta 

það uppfylla GRI staðla, tala um og finna leiðir til þess að auka hlutfall 

umhverfismerkts varnings og þjónustu í innkaupum sínum. Og þegar 

menn virkilega skynja að þetta sé svona, á vondri íslensku „trendið“, þá 

hefur það áhrif á markaðinn, það hefur líka áhrif í einkageiranum (Valur 

Sigmundsson). 

 

Valur minnist ítrekað á mikilvægi þess að stjórnvöld leggi línurnar og séu öðrum 

fyrirtækjum góð fyrirmynd. Þau leiði umræðuna um þessi mál til dæmis með því að tala 

um það í tíma og ótíma hversu miklu máli það skipti að stjórnendur fyrirtækja fari inn á 

þessa braut og að þetta sé framtíðin. Stjórnvöld eigi að nýta hvert tækifæri til þess að 

halda umhverfismálum á lofti.  

Skipulagsmál og hlutverk yfirvalda við að búa til umhverfi sem ýtir undir 

umhverfisvitund samfélagsins er eitthvað sem að tveir viðmælanda höfðu miklar 

skoðanir á. Þeirra sýn á málefnið var að ef að skipulag borga og bæja taki mið af því að 

auka umhverfisvænni lifnaðarhætti þá mun það hafa áhrif á fyrirtækin á endanum, því 

samfélagið sé þá hvatinn fyrir fyrirtækin að grípa til aðgerða, þó upphaflega aðgerðin, 

breyting á áherslum í skipulagi, komi frá yfirvöldum. Að mati viðmælenda er skipulag 

grundvallar þáttur til að móta hugmyndir um hvers konar samfélag á að byggja upp. 

Rauði þráðurinn í gegnum viðtölin er sá að yfirvöld verði að halda betur á spöðunum, 

verði að gagna harðar á eftir þeim sem fylgja ekki lögum og reglum, auk þess að vera 

sjálf fordæmisgefandi og búa þar með til þrýsting á fyrirtækin um að fylgja í þeirra 

fótspor. 

5.3 Lagasetning 

Þegar kemur að lagasetningu og því að skylda fyrirtæki til þess að grípa til aðgerða á 

sviði umhverfismála eða samfélagsábyrgðar, eru viðmælendur ekki sammála um það 

hvernig því skuli háttað, eða hvaða og hvernig afleiðingar það myndi hafa í för með sér: 

 

Lagasetning ein og sér gerir ekki neitt. Það er fullt af lögum um góða 

hluti sem enginn veit af. Þannig að ef að þessu sé ekki fylgt eftir, á 

kraftmikinn hátt, þá er eiginlega bara betra heima setið (Haraldur 

Gunnarsson). 

  

Þarna er áherslan á að eftirfylgni frá hinu opinbera, að lögum og reglum sé fylgt, sé 

ábótavant til þess að lagasetning hefði eitthvað að segja. Nokkrir viðmælenda hafa  trú á 

því að lagasetning sé lykillinn að raunverulegum breytingum og þá sérstaklega á sviði 

skipulagsmála. Sjónarmið Guðrúnar sameinaði að nokkru leyti sýn hinna tveggja. Hún 

var á því að lagasetning væri af hinu góða en hafði jafnframt áhyggjur af minni 

fyrirtækjum í því samhengi. Einnig hvort lagasetning væri í raun kostur, eða hvort að hún  

væri frekar yfirborðskennd: 

 

... það er ekki alltaf endilega víst það sé betra að setja einhver lög að þú 

verður að hafa þetta, af því að þá kannski reynirðu bara eitthvað svona 

skítamix til þess að þóknast einhverjum öðrum. Þá ertu ekkert að þessu 

af því að þig langar það og þú vilt að fyrirtækið þitt sé framarlega í 

umhverfismálum (Guðrún Káradóttir). 

Guðrún talaði einnig um að sér fyndist erfitt ef að það ætti að fara að þvinga fyrirtæki til 

þess að gera eitthvað sem að þau hafa ekki áhuga á. Það verði að koma frá 

fyrirtækjunum sjálfum, þau vilji gera þetta út af einhverri ástæðu en ekki að ríkið sé að 

setja um það reglur. 

Elín segir aftur á móti að hennar tilfinning sé sú að umhverfismál séu ekki uppi á 

borði nema að fyrirtæki séu neydd til þess að veita þeim athygli, hvort sem það er með 

samkeppnissjónarmið að leiðarljósi eða vegna laga og reglna um starfsemina. Að mati 

Elínar er lagalegur hvati það sem mun hafa úrslitavald um það hversu hratt þessi mál 

þróast og hversu mörg fyrirtæki munu taka upp samfélagábyrgð og umhverfisvænni 

rekstur. Hvatningin verði að koma frá æðstu stjórnvöldum og þar með „neyða“ fyrirtæki 

út í græna starfshætti.  

Valur nefndi þrjár aðalástæður þess að fyrirtæki taki á umhverfismálum. Ein þeirra er 

kröfur í útboðum, önnur er að þau sinni umhverfismálum til að uppfylla kröfur laga og 

reglugerða, og hann taldi þann þátt vera áhrifamestan. Þriðju ástæðuna telur hann vera 

áhuga en því verða gerð betri skil seinna í kaflanum. Varðandi aukna lagasetningu taldi 

Valur að hún gæti alltaf virkað sem hvati, en spurningin væri hversu langt ætti að ganga í 

þá átt. Hafrún var honum sammála með áhrifamátt löggjafar, löggjöfin sé það sem drífi 

þetta áfram og að hún þurfi að vera til staðar til þess að það verði einhver framgangur á 

sviði umhverfismála. Hún leggur þó áherslu á að gefa fyrirtækjum frelsi til þess að 

útfæra aðgerðir eftir sínu höfði: 

 

Það verður að passa að frelsi ... það verða eiginlega að vera 

markmiðadrifnir rammar, en ekki hvernig þú átt að gera hlutina. Þú þarft 

alltaf að skapa rými fyrir nýsköpun (Hafrún Eiríksdóttir). 

 

Hafrún bendir einnig á að þau fyrirtæki sem eru í mengandi starfsemi og eru með 

starfsleyfi þurfa að uppfylla ákveðnar lagalegar kröfur til þess að halda starfsleyfinu: 

 

Ef að þú ert í mengandi starfsemi og ert með starfsleyfi eru kröfur gerðar 

til þín, eins og eitthvað álver, og þú ert með nágranna líka. Þá þarftu að 

sýna fram á að þú sért að uppfylla allar kröfur sem eru gerðar til þín og 

þetta er í rauninni sú vottun sem segir það. Ef að þú er með 14001 þá 

ertu að uppfylla öll lög og reglugerðir sem kveða á um þína stafsemi og 

einhver þriðji aðili kemur og segir: „já, þetta er fínt hjá þér“ (Hafrún 

Eiríksdóttir). 

 

Þarna koma fram ólík sjónarhorn á það hvernig yfirvöld geta beitt sér og verið hvati fyrir 

því að fyrirtæki grípi til aðgerða á sviði umhverfismála og samfélagsábyrgðar. Það 

hvernig sá hvati er áhrifaríkastur er álitamál, en það má fyrir víst lesa það út úr 

niðurstöðunum að yfirvöld hafi gríðarleg völd og áhrifamáttur þeirra er mikill. 

Spurningin er aðallega hvernig ber að nýta þau völd.   

5.4 Fjárhagur 

Elín talaði um er áhrifamátt peninga á fyrirtæki. Það er hlutverk fyrirtækja að skila 

eigendum sínum hagnaði og að rekstur þeirra standi undir sér: 

 

Það sem hefur mest áhrif þegar kemur að umhverfismálum er pyngjan 

(Elín Einarsdóttir). 

 

Upplifun Elínar var sú að áður en fyrirtæki fari í markvissa vinnu við að leggja áherslu á 

umhverfisvæna starfshætti og samfélagsábyrgð,þá líti þau  svo á sem að það væri 

kostnaðarsamt og væri ekki fjárhaglega hagkvæmt fyrir fyrirtækin. Annað hafi svo komið 

á daginn þegar fyrirtæki fara að rýna í eigin starfshætti og verkferla, þá fara þau að 

einfalda verklag sitt og finna þannig matarholur og leiðir til að spara.  

Fjárhagslegur ávinningur af því að nota umhverfisvænni starfshætti í auglýsingaskyni 

var sjónarhorn sem að tveir viðmælenda komu inn á. Þeir nefndu að fyrirtæki á 

samkeppnismarkaði sem eru með vottanir á borð við Svaninn sjái sér hag í því að 

auglýsa það. Með því sé hægt að tengja umhverfismálin beint við reksturinn: 

 

... allt umhverfisfólk segir náttúrulega að þetta sé rekstrartengt. Það 

segir það alltaf (Guðrún Káradóttir). 

Það að auglýsa vottanir er eitt, en tilfinning Elínar er að oft séu ekki einu sinni vottanir á 

bak við auglýsingar um umhverfisvæna starfsemi eða framleiðslu og því í raun ekkert 

sem staðfestir að það sé þannig í raun og veru: 

 

Örfá fyrirtæki sem sjá tækifæri í að nota þetta [vottanir] í 

markaðssetningu. Það eru að koma þessi snyrtivörufyrirtæki. Einhver 

sem vilja vera umhverfisvæn en oft á tíðum þá eru þau ekki einu sinni 

með vottun eða neitt svona. Bara tala um að þau séu umhverfisvæn (Elín 

Einarsdóttir).  

 

Af þessum orðum má álykta að það að vera umhverfisvænn og leggja áherslu á 

samfélagsábyrgð geti reynst gróðavænlegt fyrir fyrirtæki, en að sama skapi mikilvægt að 

aðgerðir séu á einhvern hátt sannreyndar.  

Valur telur að hinn fjárhagslegi hvati sé sterkur og birtist oftast í formi samkeppni: 

 

Menn eru í þessu vegna þess að þeir hafa séð að þeir komast ekki upp 

með neitt annað. Þau eiga þeir ekki möguleika í samkeppni um þessi 

verk, eða hvað sem það er sem þeir eru að reyna að selja. Það er hinn 

fjárhagslegi hvati (Valur Sigmundsson). 

 

Valur tekur einnig fram að hann sé ekki viss um það hvort að menn sjái fjárhagsleg 

tækifæri í því að vinna að umhverfis- eða samfélagsmálum. Meirihluti fyrirtækja sé ekki 

að sinna þessu af því að þau sjái tækifæri til að hafa betri yfirsýn yfir reksturinn eða 

bæta frammistöðuna í bókhaldinu. Hann telur að fyrirtæki sjái ekki þau tækifæri þegar 

þau eru „þvinguð“ út í það að sinna umhverfis- eða samfélagsmálum vegna 

samkeppnisstöðu sinnar. Um leið og fyrirtæki sjá hag sinn í að gera eitthvað í 

umhverfismálum sínum, þá gera þau það. Fyrirtæki geta verið í forystu í þessum málum 

en Valur  telur samt sem áður að frumkvæðið verði að koma frá stjórnvöldum. 

Fyrirtækin verði líka að hugsa þetta út frá framtíðaráætlunum: 

Þá er þetta líka spurningum framtíðarsýn. Hvort að menn hugsi út árið 

eða hvort að menn hugsi hversu lífvænlegt verður þetta fyrirtæki eftir 17 

ár. Hvert liggur leiðin? Af því í allri svona vinnu, þá þurfa menn, hvort 

sem þeir eru í fyrirtækjum eða opinberum rekstri að sjá fyrir, ekki bara 

morgundaginn, heldur lengra fram í tímann og mér finnst það svolítið 

vanta. Menn láta þetta danka frá degi til dags, það er enginn sem er að 

atast í þeim í dag, en síðan á einhverjum tímapunkti þá standa þeir 

frammi fyrir því að þeir eru búnir að missa af lestinni, því þeir gera ekki 

neitt. Maður þarf alltaf að reyna að sjá út hvernig markaðurinn verður á 

morgun (Valur Sigmundsson). 

 

Guðrún nefnir einnig tregðu stjórnenda og segist telja að umhverfisstjórnun sé mjög 

tengd rekstri fyrirtækja, en það sé kannski erfiðara að koma áhuga á umhverfisstjórnun 

að hjá stjórnendum fyrirtækjanna. Til þess að hljóta hljómgrunn þarf að vera hægt að 

sýna fram á fjárhagslegan ávinning.  

Eins og Elín sagði þá finna fyrirtæki oft matarholur, leiðir til sparnaðar. Hafrún segir 

að það hafi komið mörgum fyrirtækjum, sem hafa verið í viðskiptum við fyrirtækið sem 

hún stafar hjá, á óvart hvað sé hægt að ná miklum árangri, hversu miklum sparnaði sé 

hægt að ná fram. Hún talar einnig um þá mýtu sem hefur verið í gangi í samfélaginu að 

ef fyrirtæki ætli að vera umhverfisvæn eða vinna eitthvað í þessum málum þá sé það 

bara kostnaður. Hún segist reglulega þurfa að færa rök fyrir því að svo sé ekki.  

Í samkeppnisumhverfi þar sem einn aðili tekur af skarið og sker sig úr hópnum, er 

yfirleitt tryggt að aðrir fylgi í kjölfarið. Ef að einn aðili tekur upp umhverfisvæna 

starfshætti og fær út á það aukin viðskipti fylgja samkeppnisaðilar fast á eftir. Þar með 

verður hvatinn til þess að taka upp þessa starfshætti fjárhagslegur.  

Í raun er hægt að tengja fjárhagslegan hvata við marga aðra hvata, en hann verður að 

teljast til þeirra sem að viðmælendur nefndu hvað oftast í tengslum við mismunandi 

nálganir. Það er því auðveldlega hægt að álykta að þarna sé um að ræða hvata sem að 

flestir skilja, flestir geta lagt mat á og ef að möguleiki er á að aðgerðir á sviði 

umhverfismála hafi fjárhagslega jákvæðan ávinning í för með sér þá ættu flestir 

stjórnendur að vilja taka upp slík vinnubrögð og tryggja þar með reksturinn. 

5.5 Neytendur 

Hlutverk neytenda kom oft upp í viðtölunum. Valur talar um að markaðurinn á Íslandi sé 

almennt frekar lélegur að því leyti að þar séu ekki gerðar miklar kröfur: 

 

Neytendur gera ekki miklar kröfur og ég held að í svona „business-to-

business“ viðskiptum þá séu ekki gerðar jafnmiklar kröfur, menn svona 

lulla þetta bara einhvern veginn áfram (Valur Sigmundsson). 

 

Valur talar einnig um að hann upplifi að það sé verið að bíða eftir að sá sem eigi að 

byrja, byrji. Hann segir að þetta snúist ekki bara um opinbera geirann, þó hlutverk hans 

sé mjög stórt, fyrirtækin verði líka að byrja sjálf. Þetta hafi einnig með viðhorf fólks að 

gera, þ.e. viðhorf neytenda: 

  

Meðvitaðir neytendur. Það er alls konar vitleysa í gangi sem að fólk 

lætur bara viðgangast. ... Þannig að einhverju leyti veltur þetta á 

frumkvæði stjórnvalda, að einhverju leyti veltur þetta á almennri 

umhverfisvitund og vilja fólks til að lifa í heilbrigðu samfélagi. Og að 

einhverju leyti styður þetta hvert annað (Valur Sigmundsson). 

 

Valur segir að ýmsar vísbendingar séu uppi um að hugsunarháttur neytenda sé að 

breytast. Í því samhengi nefnir hann umræðu um matarsóun og alls kyns hópa sem hafa 

sprottið upp á Facebook. Hann telur að Facebook hafi mikið að segja hvað varðar 

viðhorf neytenda, einkum vegna þess að hugmyndir og upplýsingar breiðist hraðar úr en 

þær gerðu áður. Tilfinning Vals er sú að þetta sé að breytast en hann nefnir annan þátt í 

breytingum á viðhorfum eða svokallað „value to action gap“. Það er bilið sem er á milli 

viðhorfa fólks og hegðunar þess. Hann telur að neytendur séu að nokkru leyti búnir að 

tileinka sér viðhorfin, en að það sýni sig ekki í hegðun fólks og hann kemur með góða 

samlíkingu: 

Þegar maður er aðeins of þykkur um miðjuna og kemur í fermingarveislu 

og segir um leið og maður sker sér rosalega stóra sneið af tertunni: „ég 

veit að ég ætti ekki að fá mér svona stóra“. Þannig að maður gerir það 

samt, maður veit það alveg að þetta sé ekki gott fyrir mann, en maður 

gerir það samt (Valur Sigmundsson). 

 

Valur telur að samfélagið geti haft gríðarleg áhrif og að breytingar í átt til 

umhverfisvænni lifnaðarhátta geti orðið mjög hraðar. Grunnurinn fyrir þær sé til staðar 

og breytingar birtast fyrirtækjum til dæmis í breyttri eftirspurn og gagnrýnni spurningum 

frá neytendum. 

Haraldur er ekki eins bjartsýnn á hlutverk neytenda og Valur. Haraldur talar um að 

almenningur hafi í mörgum tilvikum ekki hugmynd um hver merkingin á bak við 

umhverfismerkingar á vörum séu og að Íslendingar séu töluverðir eftirbátar nágranna 

sinna á Norðurlöndunum hvað varðar áhrif neytenda á fyrirtæki: 

 

Við erum upp til hópa ekki bara slæm af þessu, heldur bara almennt 

vondir neytendur. Við getum látið vaða yfir okkur ansi lengi án þess að 

æmta eða skræmta  (Haraldur Gunnarsson). 

 

Elín tekur undir sjónarmið Haraldar að nokkru leyti og segir að meðan Íslendingar þurfi 

ekki að breyta hegðun sinni, þá verði aldrei nein nýsköpun á sviðum sem tengjast 

umhverfismálum. Hún telur mikil tækifæri fólgin í vöruþróun á grundvelli breyttrar 

hegðunar. Mesta hagvaxtaraukning í nágrannalöndum okkar er á sviði umhverfismála. 

Þar er verið að þróa tæki og tól sem tengist breyttri hegðun vegna umhverfismála. Elín 

ítrekar þó mikilvægi samspils stjórnvalda, einstaklinga og/eða félagasamtaka: 

 

Ég ítreka það bara enn og aftur, það er mjög mikilvægt að einstaklingar 

og félagasamtök og aðrir séu í raun og veru virk. Þau geta haft áhrif á 

stjórnvöld, en það er ekki fyrr en stjórnvöld fara og raunverulega ákveða 

að breyta, sem að þetta fer frá hugmynd að veruleika (Elín Einarsdóttir). 

Hafrún telur að fólk sé í auknum mæli farið að mótmæla og tjá sig um þætti sem 

tengjast umhverfis- og samfélagsmálum: 

 

Þekking eða viðhorf fólks hefur breyst alveg svakalega mikið á 

undanförum tíu árum, og það gerist náttúrulega bara með fræðslu, það 

er ekki neitt annað (Hafrún Eiríksdóttir). 

 

Guðrún tekur undir sjónarmið um aukna fræðslu og á þá sérstaklega við um fræðslu 

barna og ungmenna og hvernig sú þekking sem þau fá í skólum og leikskólum, til dæmis 

með Grænfánaverkefni Landverndar, hafi áhrif á foreldra sem verði oft til þess að 

viðhorf heimilisins breytast.  

Hlutverk neytenda er mikilvægt þegar kemur að því að innleiða breyttar starfsvenjur. 

Neytendur hafa í hendi sér gríðarlegt vald til áhrifa en hafa ekki nýtt það sem skyldi. Það 

er þó mat viðmælenda að smám saman sé neytendasamfélagið að þróast, verða 

upplýstara og kröfuharðara. 

5.6 Ímynd 

Nokkrir viðmælendur tengdu samfélagsábyrgð sterklega við ímyndarmál fyrirtækja. 

Guðrún talaði sérstaklega um bankana í þessu samhengi: 

 

Bankarnir eru líka bara að berjast með sína ímynd eftir hrunið, þannig að 

þeir, til dæmis geri það. Líka þessi fyrirtæki eins og álverin, sem eru í 

þessum útblæstri (Guðrún Káradóttir). 

 

Guðrún talar einnig um sjálfsbjargarviðleitni fyrirtækja í þessu samhengi. Að fyrirtæki 

sem að lenda í einhvers konar hneyksli og þurfa að bæta ímynd sína á markaði séu að 

sinna samfélagsábyrgð af meiri alvöru en önnur fyrirtæki, einkum vegna þess að þau 

þurfi að gera það. Undir þetta tekur Valur að nokkru leyti. Hann telur að stjórnendur 

fyrirtækja líti þetta ekki mjög alvarlegum augum, ekki fyrr en eitthvað atvik kemur upp 

sem þarf að „bæta fyrir“.  

Haraldur talar um að það að vera með vottun geti talist ímyndarmál að því leyti að 

þegar birgjar eða viðskiptavinir inna fyrirtæki eftir því hvernig þau standi að 

umhverfismálum þá sé gott að geta sýnt fram á að fyrirtækið sé vottað. Hann talar 

einnig um að vottunin sé oft eins konar lokapunktur og hún ein og sér skipti ekki 

ofsalega miklu máli fyrir fólk sem að gerir þetta af hugsjón, vottunin sjálf sé bara 

viðurkenning fyrir vinnuna. 

Hafrún talar um ímynd og markaðslega þáttinn. Fyrirtæki vilja tryggja sér 

umhverfismarkaðinn og byggja upp ímynd sína útá við sem umhverfisvæn fyrirtæki. Hún 

talar einnig um tengslin á milli samfélagsábyrgðar og ímyndar. Að fyrirtæki þurfi meira 

að vera á tánum með alla þætti virðiskeðjunnar til að forðast að lenda í slæmri 

fréttaumfjöllun: 

 

Þetta er orðið svo miklu opnara. Upplýsingarnar flæða, þá eru menn 

meira og meira, þessi stórfyrirtæki að passa virðiskeðjuna sína. Eins og 

með að láta framleiða fötin einhvers staðar í Bangladesh þar sem 

verksmiðjan hrynur og eitthvað svona. Það vill enginn lenda í þannig PR 

máli (Hafrún Eiríksdóttir). 

 

Hafrún telur að fyrirtæki muni í auknum mæli taka upp sáttmála og vottanir þar sem að 

utanaðkomandi aðilar leggja blessun sína yfir það að allt sé í lagi. 

5.7 Áhugi 

Flestir viðmælenda nefndu áhuga á umhverfismálum sem mögulegan hvata fyrirtækja. 

Oft var minnst á áhuga æðstu stjórnenda í því samhengi: 

 

En svo eru aðrir, það eru fyrirtæki sem eru knúin áfram af áhuga 

stjórnenda bara á þessum málum, eins og til dæmis umhverfismálunum 

(Haraldur Gunnarsson). 

 

Haraldur talar einnig um að fólkið sem sinnir þessum málum sé oft af því af hugsjón. Oft 

er það að fá vottun fyrir starfið eins konar viðurkenning fyrir að vel unnin störf, en hún 

skipti ekki svo miklu máli, því fólkið hefði sinnt þessum málaflokki hvort sem vottun væri 

lokamarkmið eður ei. 

Elín talar um nokkur fyrirtæki og eldhuga innan þeirra sem hafa teymt vagninn við 

innleiðingu umhverfismála og samfélagsábyrgðar hér á landi og að starf þeirra væri 

ómetanlegt. Það hefði þó tiltölulega lítil áhrif þó einstaklingar hér og þar gæti haft áhrif 

sé á heildina litið. Þessir einstaklingar og þeirra starf sé samt sem áður mikilvægt. 

  

Ég held að það skipti náttúrulega líka [máli]. Þetta er svo mikið hausinn 

á fólki, sem að skiptir miklu máli. Að þú sért inná þessari línu (Guðrún 

Káradóttir). 

 

Þarna kemur Guðrún með athyglisvert sjónarmið sem snertir áhuga stjórnenda og 

starfsmanna. Það skiptir máli að ná að virkja alla og vekja áhuga á málefninu til þess að 

ná almennum árangri. 

Valur telur síðustu af þremur aðalástæðum þess að fyrirtæki fari að huga að 

umhverfismálum, sem minnst var á framar í kaflanum, vera áhuga: 

 

Þriðja ástæðan er bara sem sagt áhugi stjórnenda, svona umhyggja 

fyrir ímynd fyrirtækisins. Ég held að það vegi þó ekki þungt. Ég held að 

hitt séu miklu stærri póstar, annars vegar löggjöfin og hins vegar þetta 

að halda samkeppnisstöðunni, bara eins og í opinberum útboðum  

(Valur Sigmundsson). 

 

Valur talar einnig mikið um áhuga yfirvalda og mikilvægi þess að þau leggi línurnar og 

sýni viðskiptalífinu og almenningi að þau hafi áhuga á þessum málum og teymi vagninn 

með því að sýna það í orði og í verki. 

Þegar áhugi einstaklinga eða aðila innan fyrirtækja er til umfjöllunar eru 

viðmælendur á því að sá hvati sé ekkert sérlega áhrifamikill, en þó mjög mikilvægur til 

framþróunar. Áhugi yfirvalda er það sem að viðmælendur leggja mesta áherslu á að 

þurfi að vera til staðar til þess að hraða og auka vægi umhverfismála og 

samfélagsábyrgðar á öllum sviðum samfélagsins.  

5.8 Upplýsingagjöf og miðlun 

Birtingarmynd umhverfis- og samfélagsmál í fjölmiðlum, á námskeiðum og hvernig 

upplýsingum um aðgerðir fyrirtækja og ríkisins er miðlað til annarra, bæði í atvinnulífinu 

og til almennings, er að mörgu leyti ábótavant að mati viðmælenda.  

Haraldi finnst það undarlegt hversu fáar sögur um velgengni fyrirtækja birtast í 

fjölmiðlum. Það séu yfirleitt sögur um ófarir sem hæst fara. Sögurnar af því sem vel 

hefur gengið heyrast helst á fundum hjá félagasamtökum, en ekki á opinberum 

vettvangi.  

Hafrún talar um að erfitt sé að komast að með góðar sögur í fjölmiðla. Þessi mál fái 

ekki nógu mikið vægi og ástæðuna fyrir því telur hún vera að þetta sé ekki 

æsifréttamennska: 

 

Þetta er bara svona eitt af þessum langtímamálum, eins og forvarnarmál 

og langtímamál og eitthvað. Þetta er ekki einhver æsifréttamennska, 

þetta er svona bara, það að gera hluti vel, og betur en í gær. Og hvað er 

spennandi við það finnst þeim (Hafrún Eiríksdóttir). 

 

Hafrún telur að oft séu það einhver atvik sem koma upp sem að komi umræðu um 

umhverfismál af stað og nefnir í því samhengi umræðu um myglu og fráveitumál. Einnig 

minnist hún á að ef eitthvað kostar mikið, og tengist sóun, líkt og umræðan um 

matarsóun, þá sé það líklegra til að vekja athygli fjölmiðla.  

Þegar umræðan barst að útgáfu á skýrslum þar sem fyrirtæki gera grein fyrir 

umhverfisþáttum í starfsemi sinni þá taldi Guðrún að þessar skýrslur séu ekki mjög 

sýnilegar: 

 

Það er kannski ekkert rosalega sýnilegt heldur. En ég held að það sé fullt 

af fyrirtækjum að gera góða hluti, en svo er [þetta] bara líka leikur að 

tölum. Hvað gefurðu út og hvað gefurðu ekki út (Guðrún Káradóttir). 

Hafrún talaði um skýrslugerð Landsvirkjunar í þessu samhengi og að núna séu skýrslur 

fyrirtækisins orðnar aðgengilegar öllum á netinu: 

 

En það skiptir miklu máli að segja frá hvað þú ert að gera, og vera í 

þessum samskiptum við samfélagið og alla hagaðila.  Það er mjög 

mikilvægt og eflaust hægt að gera á ýmsan hátt, en það er bara orðið 

alltaf meiri þörf á því. Menn vilji upplýsingar. Fólk vill bara upplýsingar 

(Hafrún Eiríksdóttir). 

 

Valur og Elín voru á sama máli um að mikið sé af upplýsingum um umhverfismál 

aðgengileg almenningi og fyrirtækjum. Elín taldi að það tengdist áhuga hvort að þú sérð 

þessar upplýsingar eða leitar eftir þeim: 

 

Það er víða verið að miðla, en kannski sorterarðu það sem þú stoppar 

við í önnum dagsins, við það sem fer að skipta þig verulega máli. Og þá 

kemur aftur að þessu mikilvægi að það séu stjórnvöld sem að setja þig í 

þær stellingar að þú þurfir að fara að hlusta eftir þessu (Elín 

Einarsdóttir).  

 

Elín nefnir Festu, miðstöð um samfélagsábyrgð, þarna sem lykil í að miðla réttum 

upplýsingum til réttra aðila. Hún telur að starf Festu eigi eftir að lyfta Grettistaki þegar 

kemur að miðlun á upplýsingum um samfélagsábyrgð. Hún ítrekar skoðun sína á því 

hversu áhugasviðið er mikilvægt þegar kemur að þessari miðlun: 

 

Við sem erum að vinna í umhverfismálum við sjáum miðlun útum allt. 

Þetta er vegna þess að þetta er það svið sem að við erum að fylgjast 

með. Við sjáum þetta allt saman. En þú kannski kemur í 

vinkvennahópinn eða vinahópinn, þau eru ekkert að fylgjast með þessu, 

bara vegna þess að þetta er ekki akkúrat inná þeirra radar eða 

áhugasvæði og það fer ekki þangað inn, held ég. Því brýnna sem þetta 

fer að verða í okkar lífi, því betur tökum við eftir þessu (Elín Einarsdóttir). 

 

Valur telur sýnileikann vera nægan, en menn taki lítið mark á umhverfismálum, jafnvel 

þó þeim sé sýndur ávinningur af því að sinna þeim og dæmin um ávinning séu þarna og 

ágætlega aðgengileg.  

Hvaða upplýsingum um umhverfis- og samfélagsábyrgð fjölmiðlar, fyrirtæki og 

félagasamtök kjósa að miðla getur haft áhrif á afmarkaðan hóp fyrirtækja, en mun að 

mati viðmælenda ekki vera veigamikill áhrifaþáttur um það hvort að fyrirtæki taki upp 

umhverfisvænni starfshætti. Tveir viðmælenda telja að upplýsingarnar séu nægar, en 

athygli fyrirtækja þarf að beinast að umhverfismálum og samfélagsábyrgð til þess að 

þessar upplýsingar falla inná radarinn þeirra.  

5.9 Sveitarfélög 

Sveitarfélög teljast til yfirvalda, en hér eru þau aðgreind frá stjórnvöldum landsins. 

Sveitarfélög eru oft skilgreind sem það stjórnvald sem er næst almenningi. Nokkrir 

viðmælenda minntust á áhrifamátt sveitarfélaga og hvernig hann hefur og getur birst 

almenningi. 

Elín leggur áherslu á samvinnu milli stjórnvalda og sveitarstjórna. Í því samhengi 

fjallar hún um mikilvægi þess að breyta skipulagi bæja og borgar þannig að tekið sé mið 

af umhverfismálum. Það snúist um að breyta aðalskipulagi og vera skynsöm og reyna að 

sjá fyrir hvernig við viljum að samfélagið þróist. Elín tekur nýtt aðalskipulag 

Reykjavíkurborgar sem dæmi og tekur fram að þar sé gríðarlega margt sem eigi eftir að 

breyta hegðun borgarbúa til lengri tíma. Það eigi eftir að hafa mikil og jákvæð áhrif á 

umhverfisvitund og hegðun borgarbúa.  

Valur er sama sinnis og Elín en leggur aukna áherslu á það hlutverk sveitarfélaga að 

móta framtíðarsamfélag: 

 

Menn hafa svolítið verið í því svona í gegnum árin að skipulag er svona 

viðbragð við eftirspurn. Það er bara einhver sem vill fá að byggja hérna 

og við verðum að skipuleggja þetta svæði (Valur Sigmundsson). 



 

67 

 

Valur talar um að sveitarstjórnir séu oft að þjónustu verktaka en ekki skipuleggja hvers 

konar samfélag á að byggjast upp í sveitarfélaginu. Skipulagsmál séu ekki 

vinsældarkosningar, sveitarfélög eiga að hafa skoðanir á því hvað eigi að vera til staðar 

og hvers konar samfélag þau vilji að séu byggð upp: 

 

Mér finnst sveitarfélögin svolítið hafa brugðist hlutverki sínu sem, sko 

hvað á ég að segja, sveitarfélögin hafa svolítið litið á sig sem 

þjónustustofnanir. Það er bara eftirspurn eftir einhverri þjónustu, þá 

þurfum við að ræða hvort við viljum veita þessa þjónustu, í stað þess að 

vera á undan og segja hvernig samfélag þetta á að vera (Valur 

Sigmundsson).  

 

Hafrún nefnir einnig mikilvægi skipulags að því leitinu til að sveitarfélög komast ekki upp 

með óvistvænar nálganir í skipulagi lengur. Þekking fólks hafi aukist gríðarlega sem og 

viðhorf þess breyst og það láti í sér heyra ef að því mislíkar skipulagsáætlanir.  

Valur talar um hvernig sveitarfélög geti verið fyrirmyndir fyrir íbúa og hvernig stefna 

sveitarfélaga getur haft áhrif á alla starfsemi innan þeirra sem og á íbúa. Hann tekur 

Snæfellsbæ sem dæmi, en telur þó að áhrif í öðrum sveitarfélögum sem að fylgja á eftir 

verði aldrei eins mikil og hjá Snæfellsbæ, einkum vegna þess að það njóti þess að hafa 

verið fyrst sveitarfélaga til þess að sinna umhverfismálum og fara í vottunarferli. Hann 

talar um mátt sveitarfélaga til að hafa áhrif á vöruframboð hjá birgjum. Með því að setja 

kröfur um umhverfismerktan varning þá þurfi birgjarnir annað hvort að bregðast við 

kröfunum eða missa viðskiptin: 

 

Það eru allir tilbúnir í þessa breytingu ef þeir þurfa. En menn nenna 

ekkert endilega að standa í því ef þeir þurfa það ekki (Valur 

Sigmundsson).  

Valur leggur áherslu á að sveitarfélögin séu í mjög góðri aðstöðu til að beita þrýstingi og 

hafa áhrif á fólk, einkum vegna nálægðar sinnar við almenning: 

 

Ef að sveitarstjórnir virkilega tækju sig saman í að gera hreint fyrir eigin 

dyrum og sýna gott fordæmi og setja kúrsinn, sýna hvernig hægt er að 

gera þetta. Þá mun fólk fylgja eftir. Það uppveðrast af þessu. 

Sveitarfélögin hafa alls konar tæki til að gera þetta, gegnum gjaldskrár, í 

gegnum upplýsingar til íbúa og bara líka í gegnum það að sýna fordæmi. 

Bara eins og maður reynir að vera börnunum sínum góð fyrirmynd, ekki 

endilega alltaf að predika, þau alast bara upp við það að þetta er alltaf 

gert svona (Valur Sigmundsson).  

 

Haukur talar einnig um Snæfellsbæ. Hann er aftur á móti ekki sannfærður um það hvort 

að þeirra aðgerðir á sviði umhverfismála eigi eftir að smita mikið út frá sér. Haukur telur 

að frumkvöðlarnir í þessum málum hafi spáð hraðari útbreiðslu á því að önnur 

sveitarfélög tækju einnig upp umhverfisvænni starfshætti. En það hafi ekki verið raunin. 

Hann telur að fjárhagslegur ávinningur fyrir sveitarfélög sé meira og minna óbeinn og þá 

í formi betri ímyndar út á við og mögulegan ávinning þegar kemur að ferðamennsku, 

sérstaklega í tilfelli Snæfellsbæjar og Earth Check vottunarinnar sem það hefur. Það sé 

hópur fólks sem verslar frekar við Earth Check vottuð fyrirtæki fremur en önnur. 

Sveitarfélög geta líkt og stjórnvöld haft áhrif með því að sýna gott fordæmi og 

innleiða umhverfisvæna starfshætti og samfélagsábyrgð og þannig virkjað íbúa og 

fyrirtæki sem starfa í sveitarfélaginu til að taka þátt í verkefnum sem tengjast þessum 

málaflokkum.  

5.10 Umhverfisbókhald og skýrslur um samfélagsábyrgð 

Kröfur um utanumhald á upplýsingum um umhverfisáhrif og þætti sem snúa að 

umhverfismálum og samfélagsábyrgð í starfsemi fyrirtækja eru sífellt að aukast. 

Hafrún segir stöðug áhersluaukning á kolefnisbókhald sé að verða í heiminum. Hún 

telur að það geti komið meiri krafa á fyrirtæki um að þau skila slíku bókhaldi. Það séu 

ákveðin fyrirtæki sem í dag halda grænt bókhald lögum samkvæmt en það sé engin 

krafa um að þau haldi kolefnisbókhald.  

Valur minnist á að ein af tillögum nefndar um eflingu græna hagkerfisins hafi verið að 

fyrirtæki og stofnanir í eigu ríkisins tæki upp bókhald eftir GRI stöðlum. Það hefur ekki 

enn náð til allra ríkisstofnana eða fyrirtækja í eigu ríkisins . Nokkrar stofnanir og fyrirtæki 

í eigu ríkisins séu þó búin að taka upp slíkt bókhald og séu að vakta umhverfisþætti í 

eigin starfsemi. Elín er sama sinnis og segist vona að það verði sett í lög þess efnis að 

fyrirtæki þurfi að halda grænt bókhald. Hún segir að nágrannalönd okkar séu farin að 

standa sig gríðarvel á þessu sviði.  

Haukur talar einnig um muninn á milli Íslands og Norðurlandanna og að þar séu stífari 

kröfur af hálfu hins opinbera um að fyrirtæki haldi vel á spöðunum varðandi 

umhverfisáhrif af starfseminni og meiri kröfur séu gerðar til fyrirtækja um  að staðfesta 

t.d. með bókhaldi og vottunum að þau séu í raun að sinna þessum hluta starfseminnar 

af alúð.  Hann minnist á að þau fyrirtæki sem eru með ISO 14001 séu að sinna grænu 

bókhaldi, það sé eiginlega skrifað inní staðalinn.  

Krafan um að halda grænt bókhald er án efa þáttur sem er vænlegur til að skila 

einhverjum árangri og færa Ísland nær nágrannalöndunum þegar kemur að 

umhverfismálum,  en lagasetning um grænt bókhald er í höndum yfirvalda.  

5.11 Nýsköpun og vöruþróun 

Elín telur nýsköpun vera mikilvæga og að ýmis tækifæri séu fólgin í vöruþróun á 

grundvelli breyttrar hegðunar: 

 

Þú getur aldrei áttað þig almennilega á því hvers konar vörur þarf að þróa 

nema þú þurfir að fara að hegða þér öðruvísi en þú gerðir (Elín 

Einarsdóttir).  

 

Þessi orð Elínar eiga vel við þegar kemur að umræðu viðmælenda um mikilvægi 

nýsköpunar. Elín telur þó að meðan hegðun fólks breytist ekki þá verði lítil nýsköpun, 

sérstaklega á sviði umhverfismála. Hún segir mestu hagvaxtaraukningu í 

nágrannalöndum okkar vera á þessum sviðum þar sem verið er að þróa tæki og tól sem 

tengjast breyttri hegðun vegna umhverfismála og þá sérstaklega vegna kvaða í 

loftslagsmálum. Það sé mikilvægt að geta þróað vörur og þjónustu fyrir markað sem kalli 

eftir umhverfisvænum vörum svo dæmi sé nefnt.  

Hafrún minnist á að það að of stífur lagarammi geti hindrað nýsköpun og passa verði 

uppá að setja markaðsdrifin viðmið til þess að skapa rými fyrir nýsköpun og vöruþróun.  

Bæði Elín og Hafrún telja nýsköpun og vöruþróun mikilvægan hlekk í framþróun og 

vexti samfélags, og því mikilvægt að skapa rými fyrir slíkt á grundvelli umhverfismála og 

samfélagábyrgðar.  

6 Umræða 

Eins og sagt var frá í upphafi var tilgangur þessarar rannsóknar að skoða hvata sem 

stuðla að, eða gætu stuðlað að aukinni áherslu fyrirtækja á samfélagsábyrgð, þá 

sérstaklega þann þátt sem snýr að umhverfismálum. Í kaflanum um niðurstöður hér að 

ofan er búið að skipta áhrifaþáttunum upp og fjallað var um þá í ellefu undirköflum. 

Kaflarnir eru: Útboð og innkaup, yfirvöld, lagasetning, fjárhagur, neytendur, ímynd, 

áhugi, upplýsingagjöf og miðlun, sveitarfélög, umhverfisbókhald og gerð 

samfélagsskýrslna og nýsköpun og vöruþróun.  

Hér á eftir verða þessir hvatar sem komu fram hjá viðmælendum settir í samhengi við 

lykilþætti úr fræðilegri umfjöllun um samfélagsábyrgð fyrirtækja og umhverfismál. 

Meðal annars verða hvatarnir paraðir við líkan Hoffman (2000), og þá hvata sem hann 

ber kennsl á. Þeir verða einnig bornir saman við rannsókn Snjólfs Ólafssonar, Brynhildar 

Davíðsdóttur og Láru Jóhannsdóttur (2014). Fjallað verður um niðurstöðurnar út frá 

fjórflokkun kenninga um samfélagsábyrgð fyrirtækja frá Garriga og Melé (2004). Einnig 

verða niðurstöður rannsóknarinnar skoðaðar út frá hvötum í fortíð, nútíð og framtíð og 

loks verður rannsóknarspurningunum  sem komu fram í kafla 4 svarað.  

6.1 Hvatar og niðurstöður rannsóknar 

Hoffman (2000) setti fram líkan þar sem hann gerði grein fyrir öllum þeim þáttum í 

starfsemi fyrirtækis sem hann taldi að hefðu áhrif, eða gætu haft áhrif á það hvort að 

fyrirtæki sinnti umhverfismálum eða ekki.  Þar setti hann fram fimm flokka af hvötum: 

Innlend lög og reglur, alþjóðlega lög og reglur, samningstaða birgja og/eða 

viðskiptavina, markaðshvata og samfélagshvata. Í niðurstöðum rannsóknarinnar er gerð 

grein fyrir ellefu þáttum sem viðmælendur telja vera áhrifaþætti í starfsemi fyrirtækja til 

aðgerða á sviði samfélagsábyrgðar og umhverfismála. Á mynd 8 má sjá hvernig 

lykilþættir sem fram koma í niðurstöðum rannsóknarinnar tengjast hvötum Hoffmans. 

Þar má sjá að sömu hvatar geta fallið undir fleiri en einn flokk. Hér á eftir verður fjallað 

nánar um hvernig þessir ellefu þættir tengjast hvötum Hoffmans. 

Mynd 8. Tenging rannsóknarniðurstaðna við hvata Hoffmans 

6.1.1 Innlend lög og reglur 

Hoffman (2000) lýsir innlendum lögum og reglum sem hvötum á þann hátt að stjórnvöld 

setji lög sem að öllum beri að fylgja. Þegar lögum er ekki framfylgt séu við því einhvers 

konar viðurlög sem stjórnvöld þurfi að tryggja að sé framfylgt. Hoffman nefnir einnig að 

stjórnvöld geti nýtt sér stöðu sína og komið á laggirnar markaðsdrifnu hvatakerfi þar 

sem fyrirtæki og stofnanir eru hvött til aðgerða á sviði umhverfismála og ef þau uppfylli 

fyrirfram ákveðnar kvaðir fái þau umbun, t.d. í formi skattaafsláttar. Það sama væri 

hægt að yfirfæra á aðgerðir á sviði samfélagsábyrgðar fyrirtækja eða stofnana.   

Úr niðurstöðum þessarar rannsóknar sem að tengjast þessum hvata Hoffmans, 

innlend lög og reglur, eru: Yfirvöld, lagasetning, umhverfisbókhald og gerð 

samfélagsskýrslna. Yfirvöld hafa í hendi sér mikil völd til þess að hvetja, og þvinga 

fyrirtæki og stofnanir til aðgerða á sviði samfélagsábyrgðar og umhverfismála. Skýrslan 

um Græna hagkerfið er dæmi um þá framtíðarsýn sem var uppi árið 2012 um hvert ætti 

að stefna og hvaða leiðir ætti að nota til þess að virkja samfélagið og fyrirtæki sem í því 

starfa til þátttöku í umhverfisvænni starfsemi. Markmið um að 80% allra ríkisrekinna 

fyrirtækja og stofnanna ættu að skila ársskýrslum sínum samkvæmt stöðlum GRI árið 

2015 hefði verið fordæmisgefandi fyrir íslenskt viðskiptalíf um stefnu og alvöru 

stjórnvalda á sviði samfélagsábyrgðar og umhverfismála. Ekkert hefur orðið úr þessu 

markmiði stjórnvalda, frekar en öðrum tillögum sem lagðar voru fram í þingskjali nr. 

1020 frá árinu 2012 um eflingu græna hagkerfisins á Íslandi. Viðmælendur nefndu þó 

flestir að stjórnvöld hefðu í hendi sér vald til þess að ganga á undan með góðu fordæmi, 

í innkaupum, útboðum, skýrslugerð, bókhaldi og almennri umfjöllun og miðlun 

upplýsinga um samfélagsábyrgð og umhverfismál til fyrirtækja og almennings í landinu. Í 

niðurstöðum rannsóknarinnar koma fram atriði sem eru frábrugðin þeim atriðum sem 

Hoffman fjallar um. Þau atriði sem tengjast innlendum lögum og reglum, og þar með 

yfirvöldum, eru tækifæri sem felast í almennri umfjöllun og því að yfirvöld sýni gott 

fordæmi. 

6.1.2 Alþjóðleg lög, reglur, samningar og sáttmálar 

Alþjóðlegar reglur, lög, samningar og sáttmálar hafa áhrif á fyrirtæki líkt og innlend lög 

og reglur sem fjallað var um hér að ofan (6.1.1). Þegar land gerist aðildarmeðlimur að 

alþjóðasamningum eða sáttmálum þá þarf regluverk innanlands að uppfylla þær kröfur 

sem að samningarnir eða sáttmálarnir kveða á um. Slíkt hefur áhrif á fyrirtæki sem 

starfa bæði á alþjóðavettvangi sem og innanlands (Hoffman, 2000). 

Í rannsókninni komu fram atriði sem tengjast alþjóðalögum, reglum, samningum og 

sáttmálum. Þau atriði eru: Yfirvöld, lagasetning og umhverfisbókhald og gerð 

samfélagsskýrslna. Sífellt fleiri íslensk fyrirtæki skrifa undir sáttmála á borð við UN 

Global Compact. Með því skuldbinda fyrirtæki sig til þess að styðja við notkun 

varúðarreglunnar (e. precautionary principle) þar sem náttúran á að njóta vafans. Einnig 

eru í íslensku regluverki ýmis ákvæði sem snerta starfsemi fyrirtækja, t.d. fyrirtæki í 

mengandi starfsemi, dýraafurðir og fyrirtæki sem starfa á sviði sorpeyðingar og 

spilliefnaförgunar.   

Eins og kom fram í kaflanum um innlend lög og reglur (6.1.1) var það ætlun 

stjórnvalda að allar stofnanir og fyrirtæki í eigu ríkisins myndu skila ársskýrslu í samræmi 

við staðla Global Reporting Initiative (GRI). Þó það hafi ekki gengið eftir eru þó nokkur 

íslensk fyrirtæki sem hafa tekið upp slíka skýrslugerð. Styrkleiki GRI liggur meðal annars í 

því að viðmiðin eru eins fyrir öll fyrirtæki og stofnanir í heiminum, og því verða skýrslur 

samanburðarhæfar.  

Í niðurstöðum rannsóknarinnar er fjallað um kröfur í útboðum erlendis. Fyrir mörg 

fyrirtæki sem starfa utan landsteinanna er mikilvægt að vera með alþjóðlegar vottanir á 

borð við ISO 9001 og ISO 14001. Það er mikilvægt fyrir fyrirtæki til að vera 

samkeppnishæf á alþjóðavettvangi og að uppfylla alþjóðlega staðla í gæða- og 

umhverfismálum er einn liður í því.  

6.1.3 Samningsstaða birgja og/eða viðskiptavina 

Samningsstöðu birgja og/eða viðskiptavina lýsti Hoffman (2000) þannig að máttur sem 

að birgjar og viðskiptavinir hafi yfir rekstri fyrirtækja sé mikill. Aðrir aðilar sem hafa áhrif 

á reksturinn út frá fjárhagslegu sjónarmiði og Hoffman flokkar með birgjum og 

viðskiptavinum, eru bankar, hluthafar, og vátryggingafélög. Þegar aðilar í virðiskeðju 

fyrirtækja setja umhverfisskilyrði í samninga sína þá þurfa öll fyrirtæki í keðjunni að 

endurskoða starfsemi sína og laga að þeim skilyrðum sem að fyrirtækið setur. Ef 

fyrirtækin í virðiskeðjunni eru ekki tilbúin að uppfylla ný skilyrði eða kröfur  þá getur það 

leitt til þess að fyrirtækið slíti sambandi sínu við birgjana/viðskiptavinina. Hvað varðar 

banka og hluthafa þá felst vald þeirra einkum í  möguleikum þeirra á að skilyrða veitingu 

fjármagns til fyrirtækja við uppfyllingu ákveðinna umhverfismarkmiða. Fyrirtæki fái þar 

með betri lánakjör en þau fyrirtæki sem ekki uppfylla þau skilyrði. Máttur 

tryggingafélaga er sambærilegur og felst einkum í upphæðum iðgjalda, veitingu afslátta 

fyrir að sýna samfélagsábyrgð og umhverfisvæna starfshætti eða hækkun á iðgjöldum ef 

fyrirtæki sinna ekki þessum málaflokkum, þar sem það getur falið aukna rekstraráhættu 

í för með sér fyrir tryggingafélögin.  

Þættir sem fram komu í niðurstöðum þessarar rannsóknar og tengja má við 

samningsstöðu birgja og/eða viðskiptavina eru: Innkaup og útboð, fjárhagur, yfirvöld, 

sveitarfélög, neytendur og nýsköpun og vöruþróun. Viðmælendur nefndu allir mikilvægi 

útboða, sérstaklega hver áhrif þess að setja skilyrði í útboðslýsingar um vottað 

umhverfisstjórnunarkerfi hefðu verið. Tækifæri eru í því að efla enn frekar mikilvægi 

skilyrða í útboðum. Þannig er hægt að stuðla að því að fyrirtæki sinni umhverfismálum. 

Það sama er hægt að gera með innkaup, sérstaklega hjá hinu opinbera. Ef að auknar 

kröfur um umhverfisvottanir eru settar í innkaupakröfur fyrirtækja og stofnana á vegum 

hins opinbera og sveitarfélaga þá fari boltinn að rúlla. Það muni koma af stað 

keðjuverkun sem verði til þess að ef fyrirtæki ætli að halda í viðskipti eða komast í 

viðskipti við opinberar stofnanir eða fyrirtæki, þá verði þau að taka upp 

umhverfisstjórnunarkerfi eða fá starfsemi sína og vörur vottaðar, t.d. með Svaninum. Því 

fleiri sem gera kröfur um umhverfisvæna starfsemi eða vottanir, því fleiri munu taka upp 

kerfi sem að veita þeim aðgang að þessum mörkuðum. Fjárhagur þessara fyrirtækja 

veltur á því að þau geti selt vörur sínar og þjónustu. Ef yfirvöld leggja aukna áherslu á 

umhverfisþætti og neytendur taka þátt í því að kalla eftir nýjum og umhverfisvænni 

vörum og lausnum, þá getur það skapað aukin og ný tækifæri fyrir fyrirtæki til 

nýsköpunar og vöruþróunar. Það er hins vegar að hluta til háð því að hegðun og viðhorf í 

samfélaginu breytist og þörf verði á nýjum lausnum. Einn viðmælenda benti á að mesta 

hagvaxtaraukning í nágrannalöndum okkar sé á sviði nýsköpunar og vöruþróunar í 

tengslum við auknar umhverfiskröfur, t.d. í tengslum við loftslagsmál. Þarna gætu ýmis 

tækifæri leynst fyrir íslensk fyrirtæki, ef að yfirvöld myndu stuðla að því að skapa betra 

umhverfi fyrir fyrirtæki til þess að leggja áherslu á nýsköpun. Í niðurstöðum 

rannsóknarinnar kom ekkert fram um áhrif hluthafa eða tryggingafélaga líkt og Hoffman 

fjallar um. Viðmælendur lögðu ríka áherslu á þátttöku yfirvalda og neytenda í að hafa 

áhrif á umhverfismál og samfélagsábyrgð fyrirtækja.  

6.1.4 Markaðshvatar 

Hoffman (2000) skilgreinir markaðshvata sem þá hvata sem að tengjast neytendum. 

Fyrirtæki verði að hafa neytendur í huga við framleiðslu á vörum eða þjónustu. Fyrirtæki 

þurfa að kortleggja viðskiptaumhverfið og hvers konar vörum og þjónustu neytendur 

kalla eftir. Fyrirtæki þurfa einnig að vera meðvituð um stöðu sína gagnvart 

samkeppnisaðilum og reyna að öðlast einhvers konar samkeppnisforskot. Sé eftirspurn 

eftir umhverfisvænum valkostum, og fyrirtæki hafi skapað sér sérstöðu og öðlast 

samkeppnisforskot með því að bjóða uppá slíkar vörur eða þjónustu, eru allar líkur á því 

að önnur fyrirtæki sjái sér hag í því að komast inná þann markað. Þannig getur orðið til 

keðjuverkun þar sem fleiri fyrirtæki reyna að mæta kröfum markaðsins og laga starfsemi 

sína að þeim. Hoffman skilgreinir eftirfarandi aðila sem þá sem hafa áhrif á markaðinn 

og geta ýtt undir aukna áherslu fyrirtækja á umhverfismál: Neytendur, samtök á 

vinnumarkaði, samkeppnisaðila og ráðgjafa.  

Neytendur, ímynd, innkaup og útboð, nýsköpun og vöruþróun og fjárhagur eru þeir 

þættir sem koma fram í þessari rannsókn og tengja má við markaðshvata Hoffmans 

(2000). Eins og fram kom hér að ofan eru neytendur lykilhlekkur í starfsemi fyrirtækja. 

Hlutverk neytenda er mikilvægt, en frá umhverfislegu sjónarmiði skiptir viðhorf þessa 

hóps miklu máli. Einn viðmælenda minntist á „value to action gap“ , þ.e. bilið á milli 

viðhorfa neytenda og aðgerða þeirra. Niðurstöður rannsóknarinnar voru að neytendur 

geta haft áhrif á framboð á vörum og þjónustu, en íslenskir neytendur séu ekki eins 

langt komnir eins langt í því að yfirfæra viðhorf sín yfir á aðgerðir eins og neytendur á 

Norðurlöndunum svo dæmis sé nefnt. Töluverður munur er á niðurstöðum 

rannsóknarinnar og þeim þáttum sem Hoffman nefnir sem markaðshvata. Í 

rannsókninni kom ekkert fram um áhrif samtaka á vinnumarkaði og áhrif ráðgjafa. 

Viðmælendur minntust lítillega á samkeppnisaðila en þá helst í samhengi við vottanir . 

innkaupakröfur og þátttöku í útboðum.  

Fyrirtæki þurfa sífellt að leggja meiri áherslu á að viðhalda ímynd sinni með tilkomu 

samfélagsmiðla á borð við Facebook þar sem skilaboð um slæma vöru eða þjónustu geta 

borist til fjölda fólks á skömmum tíma. Áhrifamáttur samfélagsmiðla hefur vaxið mikið á 

síðustu árum og mikilvægi þeirra í starfsemi fyrirtækja hefur aukist umfram það sem 

Hoffman fjallar um (Mangold og Faulds, 2009). Það að leggja áherslu á umhverfisvæna 

starfsemi eða bjóða uppá umhverfisvæna valkosti fyrir neytendur getur skapað forskot á 

markaði eins og Hoffman (2000) skýrði frá. Það er mikilvægt fyrir fyrirtæki sem að 

markaðssetja sig sem umhverfisvæn, eða leggja áherslu á samfélagsábyrgð, að þau haldi 

vel á spöðunum og sinni þessum þáttum starfseminnar af alúð og þannig minnka 

líkurnar á slæmu umtali sem getur skaðað ímynd fyrirtækjanna (Singh o.fl., 2008). Eins 

og kom fram í kaflanum um samningsstöðu birgja og/eða viðskiptavina er mikilvægt að 

fyrirtæki geti þróað vörur sínar og þjónustu með tilliti til markaðsins. Það er markaðsins 

að kalla eftir nýjum og umhverfisvænum vörum og þjónustu, og það gerist aðeins með 

því að viðhorf þessa hóps breytist. Fyrirtækin eru sett í þá stöðu að þurfa að huga að 

umhverfisvernd. Þar koma yfirvöld og sveitarfélög sterk inn með því að vera 

fordæmisgefandi, ganga á undan og hvetja neytendur til að huga að umhverfinu. Með 

því eru yfirvöld að búa til ný tækifæri fyrir fyrirtæki og skapa vettvang og markað sem 

tekur vel á móti umhverfisvænni hugmyndum og vörum.  

Þau áhrif sem yfirvöld geta haft, ásamt auknum áhrifamætti neytenda með tilkomu 

samfélagsmiðla, eru meira áberandi í niðurstöðum rannsóknarinnar en í umfjöllun 

Hoffman.  

6.1.5 Samfélagshvatar 

Samkvæmt Hoffman (2000) eru þeir þættir í samfélagi okkar sem móta umhverfisvitund 

fyrirtækja, meðal annars fjölmiðlar, dómstólar, náttúruverndarsamtök, trúfélög, 

fræðasamfélagið og svo samfélagið sjálft, til dæmis með notkun samfélagsmiðla. 

Áhrifamáttur þessara hópa er einkum í formi þrýstings, mótmæla, umtals, frétta, 

upplýsingamiðlunar og svo hlutverki dómstóla að fylgja eftir lögbrotum. 

Fræðasamfélagið leggur sitt af mörkum með því að vera leiðandi afl í að þróa nýjar 

nálganir, hugmyndir og aðgerðir á sviði umhverfismála með rannsóknum. Þessar 

rannsóknir geta fyrirtæki og stofnanir svo nýtt sé til dæmis við þróun lausna á sviði 

umhverfismála.  

Þeir þættir sem koma fram í þessari rannsókn og tengjast samfélagshvötum 

Hoffmans eru: Upplýsingagjöf og miðlun, áhugi, neytendur, yfirvöld og lagasetning. 

Yfirvöld hafa vald til þess að setja fyrirtækjum og stofnunum lög sem þau verða að 

framfylgja. Eins og kom fram í kaflanum um innlend lög og reglur (6.1.1) þá er 

lagasetning einn af þeim möguleikum sem að viðmælendur töldu geta borðið árangur í 

að auka fjölda þeirra fyrirtækja sem leggja áherslu á umhverfisvæna starfsemi. En kylfa 

verður að fylgja kasti og setji yfirvöld lög á fyrirtæki að taka upp t.d. grænt bókhald eða 

að gefa út ársskýrslur samkvæmt stöðlum GRI, þá verður dómsvaldið að fylgja eftir 

lögbrotum, þ.e. viðurlög verða að vera við því að fara ekki eftir lögum. Einungis þá er 

hægt að tryggja að allir fari að lögum og reglum.   

Fjölmiðlar hafa í hendi sér vald til þess að vekja almenning til umhugsunar um 

málefni umhverfisins og þar með hvetja til umhverfisvænni hegðunar að hálfu neytenda. 

Þó virðist viðmælendum að lítil umfjöllum sé í almennum fjölmiðlum um þessi málefni, 

það séu frekar umfjöllun um umhverfisslys eða slæma frammistöðu sem að fái 

umfjöllun. Einhverjir viðmælenda vildu þó meina að miðlun upplýsinga um 

umhverfismál væri í sjálfu sér næg, en almenningur tæki almennt ekki eftir því, einkum 

vegna þess að áhugi þeirra lægi ekki á þessu sviði. Því fleiri sem hafa áhuga á 

umhverfismálum, því betra, þeim mun fleiri munu taka eftir umfjöllun um þessi málefni.  

Þó að ýmsir sameiginlegir þættir milli kenninga Hoffmans og niðurstaðna 

rannsóknarinnar hafi komið fram, eru þó þættir líkt og áhrif fræðasamfélagsins, 

trúfélaga og náttúruverndarsamtaka, sem koma ekki fram hjá viðmælendum. Þeir lögðu 

mesta áherslu á umtal, upplýsingagjöf, fjölmiðlun og hlutverk dómstóla. Þeir lögðu 

einnig áherslu á hlutverk samfélagsmiðla og yfirvalda umfram það sem Hoffman fjallar 

um.  

6.2 Samfélagsábyrgð fyrirtækja í ljósi rannsóknarniðurstaðna 

Að mörgu leyti eru niðurstöður þessarar rannsóknar frekar tengdar umhverfismálum en 

samfélagsábyrgð fyrirtækja. Þessi tvö svið eiga þó ýmislegt sameiginlegt og nokkra af 

þeim hvötum sem fram komu í niðurstöðum er hægt að yfirfæra auðveldlega yfir á 

samfélagsábyrgð til jafns við umhverfismál.  

Fyrr í ritgerðinni var fjallað um rannsókn Snjólfs Ólafssonar, Brynhildar Davíðsdóttur 

og Láru Jóhannsdóttur (2014) um samfélagsábyrgð fyrirtækja sem eru aðilar að Festu, 

miðstöð um samfélagsábyrgð. Hér á eftir verða niðurstöður rannsóknarinnar tengdar við 

niðurstöður rannsóknar  Snjólfs, Brynhildar og Láru.  

6.2.1 Ytri hvatar  

Í rannsókn Snjólfs, Brynhildar og Láru (2014) nefndu þátttakendur að ytri hvatar hefðu í 

mörgum tilfellum áhrif á aðgerðir fyrirtækjanna á sviði samfélagábyrgðar. Það væru 

hagsmunaaðilar utan fyrirtækjanna sem að beittu þrýstingi á fyrirtækið til að sýna 

samfélagsábyrgð. Í öllum tilvikum var þrýstingur sem fram kom í rannsókninni frá 

samfélagi og neytendum.  

Af þeim hvötum sem fram komu í niðurstöðukaflanum hér að ofan er hægt að tengja 

neytendur hvað best við þá ytri hvata sem koma fram í rannsókn Snjólfs, Brynhildar og 

Láru (2014). Neytendur geta haft áhrif á fyrirtæki og aðgerðir þeirra á sviði 

samfélagsábyrgðar til dæmis með því að þrýsta á fyrirtæki og sniðganga þau sem ekki 

leggja áherslu á heiðarlega viðskipta- og stjórnarhætti, huga að umhverfinu eða leggja 

áherslu á mannréttindi og jafnréttindi svo dæmi sé nefnt. Fyrirtækin sem tóku þátt í 

rannsókn Snjólfs, Brynhildar og Láru (2014) virtust vera vel upplýst um mikilvægi þess að 

starfa í sátt og samlyndi við almenning, samfélagið og náttúruna. Viðmælendur þessarar 

rannsóknar voru meira á því að tækifæri væru falin í valdi neytenda, en það hefði ekki 

verið nýtt sem skyldi einkum vegna þess hversu mikið bil væri á milli viðhorfa og 

aðgerða neytenda á Íslandi. Samkvæmt niðurstöðum þessara tveggja rannsókna mætti 

ætla að neytendur séu með töluvert vald í hendi sér og hafi að einhverju leyti beitt sér 

og einhver fyrirtæki tekið upp umhverfisvænni starfsemi eða farið út í aðgerðir á sviði 

samfélagsábyrgðar vegna ytri þrýstings. En það má einnig ætla að svigrúm sé til framfara 

á þessu sviði og að neytendur geti beitt sér enn frekar á þessu sviði og fengið fleiri 

fyrirtæki til þess að huga að því að vera samfélagslega ábyrg.  

6.2.2 Innri hvatar 

Í rannsókn sinni nefna þau Snjólfur, Brynhildur og Lára (2014) að innri hvatar hafi einnig 

töluvert að segja þegar kemur að aðgerðum fyrirtækja á sviði samfélagsábyrgðar. Þar 

minntust þátttakendur á gildi og eðli fyrirtækjanna, það að sýna gott fordæmi og 

fjárhagslegan ávinning og hæfni starfsfólks. Einnig nefndu tvö fyrirtækjanna sem tóku 

þátt að það sem upphaflega fór af stað sem áhersla á umhverfismál hafi þróast út í að 

leggja áherslu á samfélagsábyrgð þar sem umhverfismálin eru einn undirflokka. Tvö 

önnur fyrirtæki nefndu umhverfismál sem hvata til aðgerða á sviði samfélagsábyrgðar. 

Ímynd og efling traust samfélagsins á fyrirtækin komu líka fram, líkt og áhersla og áhugi 

frá starfsmönnum og stjórnendum.  

Þeir hvatar sem greint var frá í niðurstöðum þessarar rannsóknar og tengjast innri 

hvötunum sem Snjólfur, Brynhildur og Lára (2014) greindu frá í sinni rannsókn, eru 

fjárhagur, ímynd og áhugi. Í niðurstöðum þessara rannsóknar minntust viðmælendur á 

að það sé oft erfitt að fá fyrirtæki til að sjá fjárhagslegan ávinning af því að sinna 

samfélagsábyrgð eða umhverfismálum. Þátttakendur í rannsókn Snjólfs, Brynhildar og 

Láru voru sannfærðari um ávinning þess að sinna samfélagsábyrgð, það væri til 

hagsbóta í rekstri og samskiptum við viðskiptavini. Sá fjárhagslegi ávinningur sem 

viðmælendur í rannsókninni minntust á var einkum tengdur við að halda viðskiptum 

með því að uppfylla kröfur frá viðskiptavinum eða birgjum. Sé hægt að yfirfæra það yfir 

á samfélagsábyrgð, og aðilar í virðiskeðju fyrirtækja geri sömu kröfur um 

samfélagsábyrgð og algengt er orðið með umhverfismál, þá má búast við að aukning 

verði á fjölda þeirra fyrirtækja sem sjá fjárhagslegan ávinning af því að sinna 

samfélagsábyrgð.  

Þegar kemur að ímynd fyrirtækja þá bentu viðmælendur rannsóknarinnar á 

áhrifamátt slæmrar umfjöllunar á fyrirtæki. Það væri fyrirtækjum til hagsbóta að fylgjast 

vel með starfsemi sinni og sinna umhverfismálum og samfélagsábyrgð af alúð til þess að 

minnka líkur á, og í raun koma í veg fyrir, að fyrirtækin hljóti álitshnekki í samfélaginu. 

Álitshnekkir geta haft í för með sér tap á viðskiptum, sem leiðir af sér fjárhagslegt tjón. 

Það ætti því að vera til mikils að vinna með því að sinna umhverfismálum og 

samfélagsábyrgð af alvöru og efla þannig ímynd fyrirtækjanna.  

Áhugi, hvort sem það er áhugi í samfélaginu eða áhugi einstaklinga innan fyrirtækja 

getur alltaf virkað sem hvati, að mati viðmælenda í þessari rannsókn. Áhuginn getur 

verið sjálfsprottinn eða tilkominn vegna landslags í starfsumhverfi fyrirtækisins. Í 

rannsókn Snjólfs, Brynhildar og Láru kom fram að áhersla á samfélagsábyrgð væri meðal 

annars tilkomin vegna óska frá starfsmönnum og stjórnendum í kjölfar 

efnahagshrunsins.  

6.3 Niðurstöður út frá fjórflokkun kenninga um samfélagsábyrgð 

Fjórflokkun kenninga um samfélagsábyrgð fyrirtækja og stofnana byggir á grein Garriga 

og Melé (2004).  Þar er kenningunum skipt upp í eftirfarandi flokka: Efnahagslega þætti 

samfélagsábyrgðar, samfélagslegan áhrifamátt, samfélagsábyrgð sem samfélagslegt afl 

og samfélagsábyrgð byggða á siðferðilegum grunni.  

6.3.1 Efnahagslegir þættir samfélagsábyrgðar 

Þær kenningar sem fjalla um efnahagslega þætti samfélagsábyrgðar taka á 

samkeppnisforskoti, hámörkun á virði fyrir hluthafa og markaðssetningu. Þeir lykilþættir 

sem fram koma í niðurstöðum rannsóknarinnar og tengjast ofangreindum þáttum eru:  

Útboð og innkaup, fjárhagur, neytendur, ímynd og nýsköpun og vöruþróun. 

Ef skoðað er sérstaklega hvaða þættir úr niðurstöðum rannsóknarinnar geta veitt 

fyrirtækjum samkeppnisforskot má þar nefna útboð og innkaup, ímynd og nýsköpun og 

vöruþróun. Þau fyrirtæki sem sinna samfélagaábyrgð og umhverfismálum geta, umfram 

önnur fyrirtæki sem ekki sinna þeim málum, fengið viðskipti þar sem gerðar eru kröfur 

um samfélagsábyrgð eða umhverfisvottun í útboðum eða innkaupum. Smith og Higgins 

(2000) töldu neytendur grípa tækifæri til þess að breyta vali sínu á vörumerkjum í 

tengslum við markaðssetningu á vörum sem umhverfisvænum eða þar sem loforð um 

fjárframlag til góðgerðasamtaka við kaup er auglýst með vörunni. Porter og van der 

Linde (1995) töldu að fyrirtæki ættu að líta á umhverfisvernd sem tækifæri til skapa 

meira rými fyrir nýsköpun og það veiti þeim samkeppnisforskot og hafi jákvæð áhrif á 

rekstrarafkomu fyrirtækjanna. Hoffman (2000) fjallaði um þennan gagnkvæma ávinning, 

þar sem fyrirtæki og umhverfi hagnist. Porter og Kramer (2006) bentu á að í 

samfélagslega ábyrgum rekstri leynist tækifæri til nýsköpunar eða vöruþróunar og þar 

með opnist nýir markaðir fyrir fyrirtækin. Niðurstöður rannsóknarinnar styðja þessa 

nálgun Porter og Kramer (2006) og Porter og van der Linde (1995). Þar nefna 

viðmælendur mikilvægi þess að skapa rými fyrir nýsköpun og að einna mesti hagvöxtur í 

nágrannalöndum okkar sé í nýsköpunar og vöruþróun á sviði umhverfismála. Allir þessi 

þættir, nýir markaðir, vöruþróun og öflun viðskipta hafa bein áhrif á fjárhag fyrirtækja.  

Friedman (1970) lagði áherslu á að langtímamarkmið fyrirtækja ætti að vera að 

tengjast samfélaginu sterkum böndum. Það skipti miklu máli fyrir fyrirtæki að vera í sátt 

við nærumhverfið. Það verði til þess að styrkja rekstrargrundvöll þeirra til lengri tíma og 

þar með auka möguleika á að hámarka virði til hluthafa. Í ljósi niðurstaðna 

rannsóknarinnar má álykta að með því að leggja áherslu á umhverfismál og 

samfélagsábyrgð geta fyrirtæki sett sér langtímamarkmið sem miða að því að styrkja 

rekstrargrundvöll fyrirtækisins og þar með fjárhag þess, með hagsmuni samfélagsins og 

umhverfisins að leiðarljósi.  

6.3.2 Samfélagslegur áhrifamáttur samfélagsábyrgðar 

Þær kenningar sem fjalla um samfélagslegan áhrifamátt samfélagsábyrgðar tengjast 

stjórnarskrárhyggju fyrirtækja, fyrirtækjum sem samfélagsþegnum og 

samfélagssamningum. Þeir lykilþættir sem fram koma í niðurstöðum rannsóknarinnar og 

tengjast ofangreindum þáttum eru: Lagasetning, fjárhagur og áhugi.   

Matten og Crane (2005) lögðu áherslu á að fyrirtæki hefðu mörg tækifæri til þess að 

beita sér til góðra verka umfram það að fylgja lögum og reglum samfélagsins. Þau geti 

gert það óháð lögum eða framtaki yfirvalda. Í niðurstöðum þessarar rannsóknar kemur 

fram að lagasetning sé einn þeirra þátta sem viðmælendur telja að geti haft mikil áhrif á 

hvort fyrirtæki og stofnanir taki upp stefnu um samfélagsábyrgð eða sinni 

umhverfismálum. Í dag eru fyrirtæki sem eru í mengandi starfsemi skyldug til að skila 

umhverfisbókhaldi og það þvingi þau til að huga að umhverfismálum. Önnur fyrirtæki 

eru drifin áfram af áhuga stjórnenda eða starfsmanna á umhverfismálum eða 

samfélagsábyrgð. Áhuginn getur verið það sem Matten og Crane (2005) fjalla um þegar 

þeir tala um að fyrirtæki gangi lengra en lög gera ráð fyrir. Fyrirtæki geri með sér og 

samfélaginu samning, svokallaðan samfélagssamning, þar fyrirtækið sinnir samfélaginu 

umfram það sem því ber lagaleg skylda til að gera (Donaldsson og Dunfee, 1994).  

6.3.3 Samfélagsábyrgð sem samfélagslegt afl 

Kenningarnar sem fjalla um samfélagsábyrgð sem samfélagslegt afl tengjast eftirfarandi 

þáttum: Stjórnun álitaefna, ábyrgð fyrirtækja gagnvart almenningi, samfélagslegri 

frammistöðu fyrirtækja og stjórnun hagsmunaaðila. Þeir lykilþættir sem fram koma í 

niðurstöðum rannsóknarinnar og tengjast ofangreindum þáttum eru: Ímynd, 

upplýsingagjöf og miðlun, lagasetning, yfirvöld, fjárhagur, áhugi og umhverfisbókhald og 

gerð samfélagsskýrslna. 

Hvernig fyrirtæki bregðast við óvæntum uppákomum, s.s. umhverfisslysum eða 

slæmri umfjöllun, tengist þættinum um stjórnun álitaefna. Í niðurstöðum 

rannsóknarinnar kom fram að umfjöllun um málefni tengd umhverfismálum sé oftar en 

ekki tengd álitaefnum. Þegar kemur að álitaefnum skiptir máli hvernig fyrirtæki miðla 

upplýsingum til samfélagsins, að þau fylgi lögum og reglum um starfsemi sína og geri 

það í samvinnu við yfirvöld (Sethi, 1975).  

Vogel (1986) telur að yfirvöld með aukinni lagasetningu séu að taka vald af 

fyrirtækjum með því að skylda þau til að sinna ákveðnum verkefnum á sviði 

samfélagsábyrgðar og umhverfismála.  

Nokkrir viðmælenda í þessari rannsókn voru á því að inngrip stjórnvalda og 

lagasetning væri mikilvægur hvati fyrir fyrirtæki og stofnanir til þess að sinna 

samfélagsábyrgð og umhverfismálum. Þar væri krafa yfirvalda um umhverfisbókhald og 

gerð samfélagsskýrslna af hinu góða.  

Carroll (1991) setti fram líkan um samfélagsábyrgð þar sem hann varpaði fram 

hugmynd um að samfélagsábyrgð byggðist upp á fjórum þáttum: Efnahagslegri ábyrgð, 

lagalegri ábyrgð, siðferðilegri ábyrgð og valkvæðum málefnum. Fjallað hefur verið um 

kenningar sem snúa að efnahagslegum þætti samfélagsábyrgðar hér að framan (6.3.1.). 

Carroll (1991) talar um að fyrirtæki þurfi að uppfylla lög og reglur til þess að geta starfað 

í samfélaginu. Lagasetning getur því verði hvati fyrir fyrirtæki og stofnanir, því á þeim 

hvílir sú krafa að framfylgja þeim. Yfirvöld eru í stöðu til að krefjast þess af fyrirtækjum 

og stofnunum að þau sinni umhverfismálum og samfélagsábyrgð, með því að setja lög. 

Siðferðilegi hluti líkans Carroll (1991) fjallar um væntingar samfélagsins til fyrirtækja. 

Þessar væntingar teygi sig lengra en lagaramminn og oftar en ekki verði þessar 

væntingar að lögum. Neytendur geta því með viðhorfum sínum og kröfum um 

umhverfisvæna starfsemi beitt yfirvöld þrýstingi til lagasetningar. Neytendur geta 

einnig, samkvæmt niðurstöðum rannsóknarinnar haft áhrif á vöruþróun og vöruframboð 

með því að vera ábyrgari neytendur og láta kylfu fylgja kasti, þ.e. að aðgerðir þeirra fylgi 

viðhorfum. Valkvæði þátturinn í líkani Carroll (1991) fjallar um þætti sem að fyrirtækjum 

er frjálst að taka þátt í, t.d. með því að veita styrki til náms eða styrkja góðgerðasamtök.  

6.3.4 Samfélagsábyrgð byggð á siðferðilegum grunni 

 Kenningar sem fjalla um samfélagsábyrgð byggða á siðferðilegum grunni tekur á 

eftirfarandi þáttum: hagsmunaaðilakenningunni, alþjóðlegum réttindum og sáttmálum, 

sjálfbærri þróun og hag almennings. Þeir lykilþættir sem fram koma í niðurstöðum 

rannsóknarinnar og tengjast ofangreindum þáttum eru:  Fjárhagur, yfirvöld, lagasetning 

og umhverfisbókhald og gerð samfélagsskýrslna.  

Þegar fyrirtæki skrifa undir alþjóðlega sáttmála á borð við UN Global Compact þá 

skuldbinda þau sig til þess að framfylgja ákveðnum skilyrðum sem sett eru með 

sáttmálanum. Þau skuldbinda sig einnig til þess að skila árlegri skýrslu um innleiðingu 

skilyrðanna, eins konar samfélagsskýrslu (Félag Sameinuðu þjóðanna, e.d.). Hlutverk 

þessara sáttmála er að tryggja bæði hag neytenda og samfélagsins (Garriga og Melé, 

2004). Með lagasetningu, kröfum um aðild að þess konar sáttmálum eða gerð ársskýrslu 

eftir stöðlum GRI, þá þurfa fyrirtæki og stofnanir að huga að samfélagsábyrgð og 

umhverfismálum í starfsemi sinni. Í niðurstöðum rannsóknarinnar kom fram að krafan 

um umhverfisbókhald og gerð samfélagsskýrslna sé vænleg til að skila árangri, en 

lagasetning þess efnis sé í höndum yfirvalda.  

6.4 Hvatar í fortíð, nútíð og framtíð 

Titill þessara ritgerðar felur í sér að sérstaklega eigi að draga fram þá hvata sem líklegir 

eru til þess að vera áberandi á sviði samfélagsábyrgðar og umhverfismála fyrirtækja í 

framtíðinni að mati viðmælenda. Í töflu 2 hér að neðan er búið að flokka niðurstöður 

þessarar rannsóknar í hvata sem viðmælendur nefndu sem líklega til áhrifa í framtíðinni 

annars vegar og hins vegar þá hvata sem hafa haft áhrif fram að þessu og eru enn 

áhrifavaldar í ákvörðunum fyrirtækja til þess að leggja áherslu á samfélagsábyrgð og 

umhverfismál.  

Tafla 2. Hvatar í fortíð, nútíð og framtíð 

 

Munurinn á milli þessara tveggja flokka sem sýndir eru í töflunni hér að ofan er fólginn í 

umfangi áhrifanna og hversu mikil þau geti orðið í ákveðnum flokkum í framtíðinni. 

Neytendur hafa haft tiltölulega lítil áhrif á núverandi ástand, en samkvæmt niðurstöðum 

rannsóknarinnar eru vísbendingar uppi um hversu mikil áhrif þeir geti haft og þess 

vegna er sá hvati flokkaður sem framtíðarhvati.   

Eins og hefur komið fram áður er það aðallega áhrifamáttur hvers hvata sem greinir á 

milli hvort þeir teljast til nútíðar eða framtíðar. Flestir hvatarnir eru í báðum flokkum og 

það segir einkum til um að enn séu tækifæri til umbóta á þeim sviðum, það felast 

tækifæri til þróunar á þessum sviðum til framtíðar eins og glögglega má lesa úr 

niðurstöðum rannsóknarinnar.  

Mestu framtíðarmöguleikarnir liggja að mati viðmælenda í lagasetningum, forskrift 

eða kröfum frá yfirvöldum. Þar séu enn mörg tækifæri. Einnig nefna viðmælendur 

auknar kröfur um vistvæn innkaup og umhverfis- og samfélagsábyrgðar skilyrði í 

útboðum á vegum hins opinbera. Einnig séu töluverð tækifæri í nýsköpun og vöruþróun 

á grundvelli breyttrar hegðunar samfélagsins m.t.t. loftslagsmála. Mikilvægast sé að 

yfirvöld taki af skarið, og gangi á undan með góðu fordæmi og skapi aðstæður á markaði 

fyrir fyrirtæki og stofnanir til frekari þróunar á sviði samfélagsábyrgðar og 

umhverfismála. Sú þróun geti verið fólgin í breyttum viðhorfum og kröfum neytenda, 

breyttum áherslum í innkaupum/útboðum, kröfum um gerð samfélagskýrslna eða að 

fyrirtæki og stofnanir haldi umhverfisbókhald svo fátt eitt sé talið. Það er niðurstaða 

viðmælenda í þessari rannsókn að yfirvöld þurfi að taka af skarið og leiða hópinn. 

6.5  Rannsóknarspurningum svarað  

Í inngangi þessarar ritgerðar voru settar fram tvær rannsóknarspurningar. Sú fyrri var: 

Hverjir eru helstu hvatar fyrirtækja til að taka upp umhverfisvænni starfshætti eða 

leggja áherslu á samfélagsábyrgð, að mati ráðgjafa sem starfa á sviði 

samfélagsábyrgðar og/eða umhverfismála? Svarið við þessar spurningu hefur verið 

tíundað ágætlega hér í köflunum að ofan. Þessi tvö svið, umhverfismál og 

samfélagsábyrgð eiga nokkra hvata sameiginlega, þeir eru meðal annars neytendur, 

ímynd, áhugi og fjárhagur. Hvatar á sviði umhverfismála eru jafnvel fleiri en 

samfélagábyrgðar, þó er eiginlega ekki hægt að skilja svo auðveldlega á milli. Þar sem 

umhverfismál eru eitt mikilvægt kjarnamálefni samfélagsábyrgðar, verður að líta svo á 

að allir hvatar til stjórnunar umhverfismála séu að einhverju leyti hvatar til 

samfélagsábyrgðar. Svarið við spurningunni er því ekki einfalt, ekki frekar en málefnin 

sem hún snýr að. Samþætting samfélagsábyrgðar og umhverfismála er óumflýjanleg og 

þeir ellefu hvatar sem greint var frá í niðurstöðum þessarar rannsóknar teljast því allir 

hafa áhrif á fyrirtæki og stofnanir til þess að taka upp umhverfisvænni starfshætti eða 

leggja áherslu á samfélagsábyrgð. 

Seinni rannsóknarspurningin var: Hvaða hvatar geta ýtt undir frekari framgang 

aðgerða á sviði samfélagsábyrgðar og umhverfismála í íslensku viðskiptaumhverfi, að 

mati ráðgjafa sem starfa á sviði samfélagsábyrgðar og/eða umhverfismála? Í kafla 6.3 

og í töflu 2 er gerð ágætlega grein fyrir því hvernig framtíðarhorfur eru í þessum 

málaflokkum. Það er mat viðmælenda að yfirvöld hafi lykilinn í hendi sér, þau þurfi bara 

að snúa lyklinum, opna dyrnar og ganga á undan hópnum í leiðinni að breyttu samfélagi, 

samfélagi þar sem áherslan er á samfélagsábyrgð og umhverfismál.  

7 Lokaorð 
Samfélagsábyrgð fyrirtækja er hugtak sem mun án efa heyrast oftar á komandi árum. 

Samfélagsábyrgð fyrirtækja og umhverfisvernd eru mikilvægir þættir í rekstri fyrirtækja í 

heiminum öllum. Það virðist sem nágrannalönd Íslands séu töluvert lengra komin í að 

innleiða umhverfisvæna starfshætti og leggja áherslu á samfélagsábyrgð fyrirtækja og 

stofnana. Ef Ísland ætlar að vera fremst meðal jafningja og standa við þau markmið sem sett 

voru fram í skýrslunni um eflingu græna hagkerfisins, þá þurfa yfirvöld að spýta í lófana. 

Íslenskt viðskiptalíf hefur alla burði til þess að takast á við þær áskoranir sem felast í að laga 

reksturinn að umhverfisvænni starfháttum og aðgerðum á sviði samfélagsábyrgðar. 

Þessi rannsókn gefur innsýn í þá mörgu mörguleika sem eru, og geta verið fyrir hendi til 

þess að efla íslensk viðskiptalíf á sviði samfélagsábyrgðar og umhverfismála. Hún ætti að 

vera gott innlegg í umræðu um samfélagsábyrgð á Íslandi og hvaða hvatar séu vænlegastir 

til að skila árangri í framtíðinni. Hún ætti að geta gefið fyrirtækjum, stofnunum og hverjum 

sem áhuga hefur, hugmyndir um það hvaða þætti er mikilvægast að leggja áherslu á og 

veita alhliða fræðslu um samfélagsábyrgð fyrirtækja og umhverfisvæna starfshætti.

